
Սույն ուսումնասիրությունն իրականացվել է ԱՄՆ ՄԶԳ ֆինանսավորմամբ «Դելոյթ Քոնսալթինգի» կողմից իրականացվող «Հայաստանի ջրային ռեսուրսների կառավարման բարելավում» ծրագրի շրջանակներում, որն աջակցում է Հայաստանի Հանրապետությանը ջրային ռեսուրսների կառավարման մոտեցումների բարելավման և ջրային ռեսուրսների հասանելիության ապահովման հարցերում:

Մակերևութային և ստորերկրյա ջրային ռեսուրսների պատշաճ մոնիթորինգը կարևոր դեր է խաղում բնական ջրային ռեսուրսների հաշվառման, ջրերի կառավարման պլանավորման գործընթացում,  ջրային ռեսուրսների կայուն և արդյունավետ օգտագործման, աղտոտման վերահսկման և ջրային ռեսուրսների որակի բարելավման միջոցառումներում և որոշումների կայացման այլ բնագավառներում:

Հայաստանում ինչպես մակերևութային, այնպես էլ ստորերկրյա ջրային ռեսուրսների մոնիթորինգի ենթակառուցվածքն էական վերազինման և արդիականացման կարիք ունի: Մակերևութային ջրերի քանակի մոնիթորինգի դիտացանցում ընդգրկված է գետերի, ջրանցքների, ջրամբարների և Սևանա լճի 91 դիտակետ, որից` հիդրոլոգիական 73 դիտակետում չափումներն իրականացվում են մեխանիկական գործիք-սարքավորումներով և միայն 9 դիտակետ է զինված ջրի մակարդակի տվյալների ավտոմատ գրանցման և առցանց փոխանցման համակարգերով: Մյուս կողմից, հրատապ կարիք կա ընդլայնել դիտացանցը` ներառելով որոշ առանցքային գետաբերաններ (օր.` հիդրոլոգիական դիտակետեր չկան Հրազդանի և Մեծամորի գետաբերաններում), ինչպես նաև հիմնել լրացուցիչ դիտակետեր հոսքի ձևավորման գոտիներում` գետային հոսքի վրա կլիմայի փոփոխության ազդեցությունը գնահատելու և հարմարվողականության միջոցառումների պատճաշ պլանավորման նպատակով:

Ստորերկրյա քաղցրահամ ջրերի մոնիթորինգի դիտացանցը ներառում է 119 դիտակետ` խորհրդային ժամանակների ավելի քան 400 դիտակետի փոխարեն, և բազմաթիվ տեղանքներում ստորերկրյա ջրերի վերաբերյալ փաստացի տեղեկատվությունը բացակայում է (օր.` 7185 կմ2 մակերես ունեցող Հյուսիսային ջրավազանային կառավարման տարածքում գործում է ստորերկրյա ջրերի մոնիթորինգի ընդամենը 2 դիտակետ): Անհրաժեշտություն կա նաև շարունակաբար հզորացնել մակերևութային և ստորերկրյա ջրերի որակի լաբորատորիայի կարողությունները և էապես ընդլայնել սարքավորումներով հագեցվածությունը:

Մյուս կողմից, 2021 թ. մարտի 1-ից ուժի մեջ է մտել ԵՄ-ի հետ ստորագրված Համապարփակ և ընդլայնված գործընկերության համաձայնագիրը (ՀԸԳՀ), որով Հայաստանը ստանձնել է պարտավորություն 5 տարվա ընթացքում ստեղծել ԵՄ Ջրի շրջանակային դիրեկտիվի (ՋՇԴ) սկզբունքներին համահունչ ջրի որակի մոնիթորինգի համակարգ: Սա ենթադրում է գործող մոնիթորինգի դիտացանցի և դիտարկվող պարամետրերի ընդլայնում, ինչպես նաև մոնիթորինգի տրամաբանության էական փոփոխություն` կախված ջրային մարմինների ճնշումների և ազդեցությունների տիպերից և մակերևութային և ստորերկրյա ջրային մարմինների կարգավիճակից:

Այս աշխատանքի շրջանակներում վերլուծվում է Հայաստանում մակերևութային և ստորերկրյա ջրային ռեսուրսների մոնիթորինգի գործող համակարգը և առկա մարտահրավերները, ամփոփ ներկայացվում են ԵՄ ՋՇԴ սկզբունքներին համահունչ մոնիթորինգի մոտեցումները և սկզբունքները, ինչպես նաև նախանշվում են ջրային ռեսուրսների մոնիթորինգի բարելավման առաջարկություններ` այդ թվում նաև հաշվի առնելով Հայաստանի կողմից ստանձնած պարտավորությունները:

Ջրային ռեսուրսների կայուն կառավարումը հնարավոր է միայն ցանկացած պահի ջրային մարմնի վիճակի վերաբերյալ համապատասխան որակական և քանակական տեղեկատվության առկայության պայմաններում: Նման տեղեկատվությունն անհրաժեշտ է թույլատրելի ջրօգտագործման վերաբերյալ որոշումների կայացման և վերահսկման միջոցառումների հիմնավորման ու դրանց արդյունավետության ստուգման համար:

Ջրային ռեսուրսների կառավարման համակարգի արձագանքի գնահատման համար հիմնական աղբյուր են հանդիսանում մոնիթորինգային տվյալները, որոնք թույլ են տալիս պարզել ջրի քանակական և որակական բնութագրրիչները և գնահատել դրանց համապատասխանությունը տարբեր նպատակներով ջրօգտագործման համար:

Համաձայն ՀՀ ջրային օրենսգրքի 10-րդ հոդվածի` ջրային ռեսուրսների կառավարման և պահպանության մարմինները պետք է խթանեն ջրային ռեսուրսների մոնիթորինգը և ներառեն ջրային ռեսուրսների մոնիթորինգի արդյունքները պլանավորման և կառավարման գործընթացում: «Ջրի ազգային ծրագրի մասին» ՀՀ օրենքը ներառում է առանձին հոդված ջրային ռեսուրսների մոնիթորինգի ծրագրերի վերաբերյալ: Այսպես, օրենքի 21-րդ հոդվածը նշում է, որ մոնիթորինգի ծրագրերը մշակվում են տեղեկատվական կարիքների և ռազմավարության նկատառումներով` հաշվի առնելով ջրավազանային կառավարման պլանների մշակման և իրականացման համար անհրաժեշտ տվյալները: 

Հայաստանում մակերևութային և ստորերկրյա ջրերի քանակի և որակի մոնիթորինգի գործառույթներն իրականացնում է ՀՀ շրջակա միջավայրի նախարարության «Հիդրոօդերևութաբության և մոնիթորինգի կենտրոն» ՊՈԱԿ-ը («Հայհիդրոմետ» ՊՈԱԿ): Գործող դիտացանցը, ըստ ջրավազանային կառավարման տարածքների, ներկայացվում է ստորև բերվող աղյուսակում: 

	Ջրավազան
	Տարածքը (կմ2)
	Մակերևութային ջրերի քանակի մոնիթորինգ
	Մակերևութային ջրերի որակի մոնիթորինգ
	Ստորերկրյա ջրերի մոնիթորինգի դիտակետեր

	
	
	Դիտակետերի քանակը
	կմ2/ դիտակետ
	Դիտակետերի քանակը
	կմ2/ դիտակետ
	

	Ախուրյանի
	5,029
	16
	314
	14
	359
	40

	Արարատյան
	4,390
	12
	366
	17
	258
	23

	Հյուսիսային
	7,097
	21
	338
	22
	323
	2

	Սևանի
	4,739
	17
	279
	51
	93
	15

	Հրազդանի
	3,989
	16
	249
	24
	166
	32

	Հարավային
	4,499
	9
	500
	23
	196
	7

	Ընդամենը
	29,743
	91
	327
	151
	197
	119


Տվյալների աղբյուրը` «Հայհիդրոմետ» ՊՈԱԿ, «Տեղեկագիր ՀՀ հիդրոօդերևութաբանության և շրջակա միջավայրի մոնիթորինգի արդյունքների մասին», 2024 թ.

Հիդրոլոգիական մոնիթորինգի տվյալները և վերլուծությունները Հայաստանում օգտագործվում են որոշում կայացնողների (ՀՀ շրջակա միջավայրի, ՀՀ տարածքային կառավարման և ենթակառուցվածքների, ՀՀ ներքին գործերի և այլ նախարարություններ ու տեղական ինքնակառավարման մարմիններ), ջրօգտագործողների (ոռոգում, հիդրոէներգետիկա), գիտական հաստատությունների, նախագծային կազմակերպությունների և բազմաթիվ այլ շահագիրգիռ գերատեսչությունների կողմից: Այդ տվյալներն ապահովում են մեծածավալ տեղեկատվություն ջրի մատչելիության և հոսքի փոփոխման միտումների մասին: Չափից ավելի հոսքը կամ հեղեղները կարող են առաջ բերել լայնածավալ ավերածություններ, խափանել հաղորդակցության ուղիները, վտանգել մարդկային կյանքը: Դիտակետերից ստացված հեղեղների վերաբերյալ տվյալները կարող են հիմք հանդիսանալ կամուրջների և պատվարների նախագծման ու կառուցման, ինչպես նաև վաղ ազդարարման համակարգերի գործարկման համար: Մակերևութային ջրերի հոսքի տվյալներն օգտագործվում են նաև մակերևութային ջրերին առնչվող միջոցառումների պլանավորման ու նախապատրաստման ընթացքում, իսկ դրանց իրականացումից հետո` այդ միջոցառումների արդյունավետությունը գնահատելու նպատակով:

Հիդրոլոգիտական մոնիթորինգի նպատակներից է նաև տնտեսության տարբեր ոլորտների և ջրօգտագործողների կարիքները բավարարող տվյաների հավաքագրումը (ջրային ռեսուրսների գնահատականի, ջրամբարների շահագործման, կանխատեսման, գիտական ու հատուկ ուսումնասիրությունների վերաբերյալ), ինչպես նաև վերլուծական ուսումնասիրությունների համար անհրաժեշտ տվյալների հավաքագրումը` տվյալ տարածքի հոսքերի, լճերի և ջրամբարների ջրի վիճակագրական հատկանիշներն ու փոփոխման միտումները որոշելու համար:

Հայաստանում հիդրոլոգիական դիտարկումները սկսվել են 1912-1913 թթ. և տարբեր տարիների գործել է ավելի քան 200 հիդրոլոգիական դիտակետ: Ներկայումս հիդրոլոգիական մոնիթորինգն իրականացվում է լճերի, խոշոր ջրամբարների և գետերի վրա գործող 91 հիդրոլոգիական դիտակետի միջոցով: Դրանցից 4-ը գտնվում է Սևանա լճի, 5-ը` ջրամբարների (Արփի լիճ, Ախուրյան, Մարմարիկ, Ապարան և Ազատ), 2-ը` ջրանցքի և 80-ը` գետերի վրա: 

Հիդրոլոգիական դիտակետերում օրական երկու անգամ չափվում են ջրի մակարդակը, ջրի և օդի ջերմաստիճանը: Իրականացվում են նաև սառցային երևույթների դիտարկումներ (առկայության դեպքում): Հիդրոլոգիական 11 դիտակետում չափվում է նաև ջրի գոլորշացումը: Ջրի արագության չափումները յուրաքանչյուր դիտակետում իրականացվում են ավելի փոքր պարբերականությամբ (տարեկան շուրջ 30 չափում), ինչի շնորհիվ կանոնավոր կերպով թարմացվում են ջրի մակարդակի և հոսքի կախվածության կորերը և, ըստ դիտարկված մակարդակի, գնահատվում է ջրի օրական ծախսը: Ջրի ծախսը հաշվարկվում է «արագություն-մակերես» մեթոդով, իսկ ջրի հոսքի արագության որոշման համար կիրառվում են ջրաչափական պտուտաններ: 

59  օպերատիվ դիտակետից մակերևութային ջրերի հիդրոլոգիական ռեժիմի վերաբերյալ տվյալներն օրական կտրվածքով են ներկայացվում, մինչդեռ մյուս ռեժիմային դիտակետերից` ամսական ամփոփագրերի տեսքով:

Ընդհանուր առմամբ, հիդրոլոգիական մոնիթորինգի ենթակառուցվածքի որակը վատ և ժամկետանց է: Հիդրոլոգիական 73 դիտակետում չափումները ձեռքով են արվում. աշխատակիցները ջրի մակարդակը չափում են այնտեղ տեղադրված չափաձողի միջոցով, և միայն 18 դիտակետ ունի ջրի մակարդակի ավտոմատ ինքնագիր, որից ընդամենը 4-ն ունի տվյալների ավտոմատ փոխանցման համակարգ: Ջրի մակարդակաչափերի գերակշռող մասը ենթակա է վերանորոգման կամ փոխարինման: Համանման պատկեր է ջրի հոսքի արագության չափման սարքավորումների համար՝ պտուտաններ, որոնց մեծ մասը օգտագործվում են խորհրդային ժամանակներից, և ավելի քան 40 տարի օգտագործման ժամանակ չեն չափաբերվել, այդ իսկ  պատճառով հրատապ փոխարինման կարիք ունեն: Դիտակետերից 34-ը հագեցված է ճոպանային անցումով, իսկ 25-ը` հիդրոմետրիկ կամրջակներով, որոնք հիմնականում կառուցվել են 1960-1970թթ. ընթացքում և մաշված են։ Ջրի և օդի ջերմաստիճանի չափման համար օգտագործվում են դեռևս խորհրդային ժամանակներից եկող սնդիկային ջերմաչափեր, որոնք սակայն նախատեսված չեն ջրի ջերմաստիճանը չափելու համար և չունեն մետաղական տուփ և կափարիչ: Արդյունքում՝ դիտակետերում չափվող ջրի ջերմաստիճանի տվյալների հավաստիությունը խնդրահարույց է, ուստի հրատապ կարիք կա մոնիթորինգային դիտացանցը հագեցնել ջրի և օդի նոր սպիրտային ջերմաչափերով:

Հիդրոլոգիական դիտակետերի մեծ մասը հիմնանորոգման և արդիականացման կարիք ունի: Վերջին տարիներին ԵՄ աջակցությամբ հիմնանորոգվել և արդիականացվել է հիդրոլոգիական 7 դիտակետ, իսկ ներկայումս ընթացող ԱՄՆ ՄԶԳ «Հայաստանի ջրային ռեսուրսների կառավարման բարելավում» ծրագրի շրջանակներում պլանավորվում է արդիականացնել ևս 10-ը: Այդուհանդերձ, մնացած դիտակետերը ևս, մեծամասամբ, վերանորոգման և արդիականացման կարիք ունեն:

Անբավարար ֆինանսավորման, կարողությունների և անհրաժեշտ գործիքակազմի բացակայության պատճառով մի շարք մոնիթորինգային դիտարկումներ և վերլուծություններ փաստացի չեն իրականացվում.

· ջրի թափանցելիություն և պինդ մարմիններ,
· կոշտ հոսքի դիտատարկումներ՝ կախված, լուծված և գլորվող,
· բուսածածկի,
· ձնածածկի՝ ձյան բարձրության և խտության,
· հեղեղների կանխատեսում,
· ձնհոսքի կանխատեսում,
· գետավազանում երթուղային ձնաչափական աշխատանքներ,
· հեղեղումների և սելավային հոսքերի ուսումնասիրություններ,
· յուրաքանչյուր դիտակետի ուղղահայաց կտրվածքի կիսամյակային ուսումնասիրություն՝ գետի ընդլայնական կտրվածքի և գետահատվածի գեոդեզիական չափումներ,
· ջրամբարների և լճերի վերլուծություն (նստվածքներ, դեֆորմացիաներ, պատվարների անվտանգություն և այլն):

Վերջին տարիներին, ԵՄ ֆինանսավորվամբ գործող ծրագրերի աջակցությամբ` ջրավազանային կառավարման պլանների մշակման շրջանականերում աստիճանաբար ներդրվում է հիդրոմորֆոլոգիական մոնիթորինգը` հիդրոլոգիական ռեժիմի դիտարկումներից բացի ներառելով գետի շարունակականության (օր.` արգելքների քանակ, տեղադիրք և դրանց հատելու հնարավորություն, մատչելիություն ձկների համար) և մորֆոլոգիական պայմանների (օր.` գետի խորության և լայնության փոփոխություն, գետի հունի կառուցվածք և սուբստրատ, մերձափնյա տարածքի կառուցվածք) դիտարկումներ: Այդուհանդերձ, որոշակի լրացուցիչ ջանքեր են անհրաժեշտ հիդրոմորֆոլոգիական որակի տարրերի դիտարկումներն ինստիտուցիոնալ հիմքի վրա դնելու համար:

Հիդրոլոգիական դիտացանցն ունի նաև ընդլայնման կարիք, քանի որ մի շարք գետաբերաններում բացակայում են հիդրոլոգիական դիտակետեր, ինչով պայմանավորված՝ դժվարություններ են առաջանում գետավազանների ջրային հաշվեկշիռները հաշվարկելիս, ինչպես նաև անդրսահմանային գետերի միջոցով երկրից դուրս հոսող ջրի ծախսը գնահատելիս: Հիդրոլոգիական դիտացանցի տեղաբաշխման թերություններն ամփոփ ներկայացվում են ստորև բերվող աղյուսակում:

	Ջրավազան
	Գետավազան
	Հիդրոլոգիական դիտացանցի թերությունները

	
	
	

	Ախուրյանի
	Ախուրյան
	Լճերի և ջրամբարների մոնիթորինգն ընդլայնման կարիք ունի, իսկ հարևան Թուրքիա հոսող Կարախան գետի վրա մոնիթորինգ ընդհանրապես չի իրականացվում

	
	Մեծամոր
	Քանակական մոնիթորինգ իրականացվում է միայն Կարախան գետի ստորին հատվածում, որը հավանաբար ենթարկվում է էական մարդածին գործունեության (ոռոգում, Արմավիր քաղաք):
Մեծամոր-Ռանչպար հիդրոլոգիական դիտակետում ջրի ելքի դիտարկումներ չեն իրականացվում

	Արարատյան
	Ազատ
	Գործում է ընդամենը 1 հիդրոլոգիական դիտակետ Ազատ գետի վրա, չի իրականացվում մոնիթորինգ Չորսելավ վտակի վրա, և ընդհանրապես, մեծ դժվարություններ են առաջանում գետավազանի ընդհանուր ջրային հաշվեկշիռը հաշվարկելիս

	
	Վեդի
	Միայն գետի միջին հատվածում է իրականացվում քանակական մոնիթորինգ, իսկ ստորին հատվածում մոնիթորինգ չի իրականացվում

	
	Արփա
	Ջրամբարների վրա (Հերհեր, Կեչուտ), Արփա և Հերհեր գետերի միախառնման կետում, ինչպես նաև մինչև Եղեգնաձոր քաղաք չկան հիդրոլոգիական դիտակետեր

	Հյուսիսային
	Դեբեդ
	Չի իրականցվում մոնիթորինգ Մեծավանի ջրամբարում: 2024թ. մայիսի հեղեղումների հետևանքով վնասվել է հիդրոլոգիական 8 դիտակետ (սարքերի և սարքավորումների մեծ մասը վնասված են)` ինչով պայմանավորված լիարժեք հիդրոլոգիական դիտարկումներ չեն իրականացվում

	
	Աղստև
	Բերքաբերի (Ջողազ) ջրամբարում չի իրականացվում մոնիթորինգ, ինչպես նաև բացակայում է քանակական մոնիթորինգн Աղստև գետի վրա` Իջևան քաղաքից մինչև սահմանն ընկած հատվածը

	
	Կուրի փոքր վտակներ
	Չի իրականացվում մոնիթորինգ Հախինջա գետի, ինչպես նաև Հախում, Տավուշ և Խնձորուտ գետավազանների ջրամբարների վրա

	Սևանի
	-
	Հիդրոլոգիական դիտակետերի բաշխվածությունը և տեղադիրքը հնարավորություն են ընձեռում բավականին լավ տվյալներ ունենալ անհրաժեշտ վերլուծությունների համար

	Հրազդանի
	Հրազդան
	Չի իրականացվում մոնիթորինգ Հրազդան–Մասիս դիտակետում, ինչպես նաև Մասիսի լճակներում

	
	Քասախ
	Գետաբերանում մոնիթորինգ չի իրականացվում, ինչով պայմանավորված դժվարություններ են առաջանում գետավազանում ընդհանուր ջրի թողքը հաշվարկելիս

	Հարավային
	Որոտան
	Չի իրականացվում մոնիթորինգ գետավազանի ջրամբարներում, ներառյալ` Սպանդարյանի ջրամբարը, ինչպես նաև Սիսիան և Որոտան գետերի միախառնաման կետում

	
	Ողջի
	Չկա հիդրոլոգիական դիտակետ Հայաստանի և Ադրբեջանի միջև սահմանը ձևավորող հատվածում

	
	Մեղրիգետ
	Քանակական մոնիթորինգի դիտացանցն ընդլայնման կարիք ունի՝ հատկապես Մեղրիգետի վերին հոսանքներում,  ինչպես նաև չի իրականացվում մոնիթորինգ Արաքս գետի վրա 



Վերջապես, կլիմայի փոփոխության ազդեցությունը ջրային ռեսուրսների վրա պատշաճ գնահատելու առումով հրատապ անհրաժեշտություն կա ընդլայնելու հիդրոլոգիական մոնիթորինգի դիտացանցը` հոսքի ձևավորման և մարդածին ազդեցությունից զերծ գոտիներում հիմնելով լրացուցիչ հիդրոլոգիական դիտակետեր: Մասնավորապես, ՀՀ կառավարության 2022 թ. նոյեմբերի 3-ի «Ջրային ռեսուրսների ոլորտում կլիմայի փոփոխության հարմարվողականության 2022-2026 թթ. ծրագիրը հաստատելու» 1692-Լ որոշման միջոցառումների ծրագրով առաջարկվում է հիմնել հետևյալ 14 նոր հիդրոլոգիական դիտակետը. Շողվակ-Ձորագյուղ, Աշոցք-Հարթաշեն, Հալավար-Մելիքգյուղ, Գեղարոտ-Արագած գյուղ, Միլի-Մեծ Գիլանլար, Վեդի-Խոսրով, Ազատ-Լանջազատ, Եղեգիս-Գետիկվանք, Գեղի-Աջաբաջ, Մասրիկ-Ներքին Շորժա, Չիչխան-Բաշգյուղ, Աղստև-Կրիվոյստ, Սիսիան-Արևիս, Լորաձոր-Շենաթաղ:

[bookmark: _Toc188358864]2.2. Մակերևութային ջրերի որակի մոնիթորինգ

Մակերևութային ջրերի որակի մոնիթորինգը տրամադրում է տվյալներ, որոնք թույլ են տալիս գնահատել ջրի որակը և պլանավորել անհրաժեշտ միջացառումներ` խմելու, ձկնաբուծական, ոռոգման, ջրի ամբարման, ջրօգտագործման այլ նպատակների, ինչպես նաև կենդանական աշխարհի համար ջրի որակի պիտանելիության պահպանման համար: Ջրօգտագործման հնարավոր ոլորտները որոշելու նպատակով մակերևութային ջրերի որակի տվյալները գնահատվում են ՀՀ կառավարության 2011թ. հունվարի 27-ի N75-Ն որոշմամբ սահմանված համակարգով: Գնահատման հիման վրա զեկույցներ, հաշվետվություններ և տեղեկագրեր են պատրաստվում և տարածվում ազգային և տեղական մակարդակներով շահագրգիռ գերատեսչությունների, գիտակրթական հաստատությունների մասնավոր ոլորտի և հանրության համար` բարձացնելու նրանց իրազեկությունը գետերի, լճերի և ջրամբարների ջրի որակի վերաբերյալ: Ջրի որակի մոնիթորինգի տվյալներն օգտագործվում են նաև որոշում կայացնողների կողմից` որոշելու ազդեցության ենթարկված ջրային մարմինները և սահմանելու ջրի որակի պահպանության կամ բարելավման միջոցառումներ և ծրագրեր:

Հայաստանում մակերևութային ջրերի որակի մոնիթորինգն իրականացվում է 1964 թ.-ից: Ներկայումս մոնիթորինգն իրականացվում է հանրապետության 51 գետի, Ախուրյանի, Երևանյան լիճ և Կեչուտի ջրամբարների, Արփա-Սևան ջրատարի և Սևանա լճի 151 դիտակետում: Յուրաքանչյուր դիտակետում նմուշառումն իրականացվում է տարեկան 7-12 անգամ` հիմնականում ամսական մեկ անգամ: Ջրի որակը բնութագրվում է ֆիզիկաքիմիական մինչև 45 ցուցանիշով (հիմնական անիոններ և կատիոններ, սնուցող նյութեր, ծանր մետաղներ): 

Մակերևութային ջրերի որակի գնահատման համակարգը ջրաքիմիական յուրաքանչյուր ցուցանիշի համար տարբերակում է կարգավիճակի հինգ դաս` «գերազանց» (1-ին դաս), «լավ» (2-րդ դաս), «միջակ» (3-րդ դաս), «անբավարար» (4-րդ դաս) և «վատ» (5-րդ դաս): Ջրի քիմիական որակի ընդհանրական գնահատականը ձևավորվում է վատագույն որակ ցուցաբերող ցուցանիշի դասով: Եթե ջրի որակի տարբեր ցուցանիշներ ընկնում են որակի տարբեր դասերի մեջ, ապա վերջնական դասակարգման մեջ հաշվի է առնվում վատագույնը: Գործում է հետևյալ սկզբունքը. «Եթե մեկը վատ վիճակում է, ապա բոլորն են վատ վիճակում»: Ջրամբարներում ջրի որակի գնահատումը կատարվում է միայն սնուցող նյութերով: 

Վերջին տարիներին «Հայհիդրոմետ» ՊՈԱԿ-ի լաբորատորիան շարունակաբար զարգացրել է իր կարողությունները և բարելավել է լաբորատոր փորձազննումների որակը2024 թ. հուլիսի 15-ին լաբորատորիան հավատարմագրվել է «Հավատարմագրման ազգային մարմին» ՊՈԱԿ-ի (ԱՐՄՆԱԲ) կողմից 4 տարի ժամկետով` ԻՍՕ/ԻԷԿ 17025-2019 ստանդարտի պահանջների համաձայն: 

Լաբորատորիայի հավատարմագրումը հավաստում է ջրի որակի մոնիթորինգ իրականացնելու պատշաճ կարողությունները, ինչպես նաև հիմք է ստեղծում լաբորատոր ծառայությունների հետագա ընդլայնման համար: Ներկայումս լաբորատոր հավատարմագրումը ներառում է հետևյալ ոլորտները. 

· մակերևութային և ստորերկրյա ջրերում, հանքային ջրերում, կեղտաջրերում (արդյունաբերական և այլ կեղտաջրեր), մաքրված և չմաքրված հոսքաջրերում, մթնոլորտային տեղումներում մետաղների և տարրերի, սուլֆատ, նիտրատ, քլորիդ, ֆտորիդ, բրոմիդ, ամոնիում, նիտրիտ, ֆոսֆատ իոնների, էլեկտրահաղորդականության, pH-ի և մի շարք այլ ցուցանիշների փորձարկումները,
· պինդ նմուշներում (հող, տիղմ և կենսաթափոններ) մետաղների և տարրերի, սուլֆատ, նիտրատ, քլորիդ, ֆտորիդ իոնների, էլեկտրահաղորդականության, pH-ի և մի շարք այլ ցուցանիշների փորձարկումները։

Այդուհանդերձ, դեռևս որոշակի աշխատանք կա կատարելու ջրերում օրգանական միացությունների մոնիթորինգի բարելավման և լաբորատոր հավատարմագրումն այդ մասով ընդլայնելու ուղղությամբ: Մյուս կողմից, լաբորատոր անբավարար կարողություններով պայմանավորված` դեռևս պատշաճ չի իրականացվում ԵՄ ՋՇԴ-ով սահմանված առաջնային աղտոտող նյութերի, ինչպես նաև գետավազաններին բնորոշ աղտոտիչների մոնիթորինգը:

Չնայած լաբորատոր վերազինմանը և սարքավորումներով հագեցմանը` «Հայհիդրոմետ» ՊՈԱԿ-ի լաբորատորիային դեռևս շտապ անհրաժեշտ են հետևյալ սարքավորումները, որոնց բացակայությունը լաբորատոր փորձազննումների հիմնական մարտահրավերներից է.

· ինդուկցիոն կապակցված պլազմային մաս սպեկտրոմետր (մետաղների փորձազննումների համար),
· բարձրարդյունավետ հեղուկային քրոմատոգրաֆ (հատուկ օրգանական աղտոտիչների և մետաղների բացահայտման և փորձազննումների համար),
· գազային քրոմատոգրաֆ տարբեր դետեկտորներով (հատուկ օրգանական աղտոտիչների որոշում),
· առանձին տարրերի անալիզատորներ (ջրերում ազոտի, ծծմբի և ածխածնի բացահայտման համար):

Վերջին տասնամյակում էական քայլեր են իրականացվել նաև մակերևութային ջրերի կենսաբանական մոնիթորինգի ներդրման ուղղությամբ: Խոսքը, մասնավորապես գետերում բենթոսային մակրոանողնաշարավորների մոինթորինգի մասին է, որի հիմնական առավելություններից մեկն այն է, որ արձանագրում է ազդեցությունը ժամանակի ընթացքում: Քիչ է հավանական, որ քիմիական մոնիթորինգի միջոցով տեղեկատվություն կստացվի հանկարծակի և կարճատև աղտոտող արտանետումների վերաբերյալ, որը սակայն երկարաժամկետ կտրվածքով ազդեցություն կունենա կենսաբազմազանության վրա (կախված ազդեցության ենթարկվող օրգանիզմների կենսացիկլի տևողությունից): Այդ առումով, «Հայդհիդրոմետ» ՊՈԱԿ-ի կողմից արդեն կիրառվող բենթոսային մակրոանողնաշարավորների մոնիթորինգը (տեսակների կառուցվածք և առատություն, տեսակների մակարդակի որոշում) էական առաջին քայլերից է` դեպի ԵՄ ՋՇԴ սկզբունքներին համահունչ մոնիթորինգի համակարգի ներդրում, որտեղ որոշումների կայացման համար հիմնական տեղեկատվությունը տրամադրում է  կենսաբանական մոնիթորինգը, մինչդեռ քիմիական և հիդրոմորֆոլոգիական մոնիթորինգը տրամադրում են աջակցող տեղեկատվություն: 

Այդուհանդերձ, դեռևս շատ աշխատանք կա անելու կենսաբանական մոնիթորինգի մյուս տարրերի` ֆիտոպլանկտոնի, ֆիտոբենթոսի (ջրիմուռներ), մակրոֆիտների (ջրային բույսեր) և ձկների մոնիթորինգի, ինչպես նաև էկոլոգիական դասակարգման համակարգի ներդրման ուղղությամբ:

[bookmark: _Toc188358865]2.3. Ստորերկրյա ջրերի մոնիթորինգ

Ստորերկրյա ջրերը հանդիսանում եմ հիդրոլոգիական շրջափուլի էական բաղադրիչ` սնելով մակերութային ջրային մարմինները և էկոհամակարգը: Հանրապետության խմելու ջրամատակարարման 96%-ն իրականացվում է ստորերկրյա ջրերով: Դրանք նաև օգտագործվում են տնտեսական տարբեր նպատակներով՝ ոռոգման, արդյունաբերական, ձկնաբուծական և այլն: Այդ պատճառով ստորերկրյա ջրերի արդյունավետ օգտագործումը, աղտոտումից և հյուծումից պահպանումը հանդիսանում է ստորերկրյա ջրերի մոնիթորինգի վարման գլխավոր նպատակը: 

Ստորերկրյա ջրերի մոնիթորինգն անհրաժեշտ է բազմաթիվ խնդիրներ լուծելու համար, ներառյալ հետևյալը.

· բոլոր ստորերկրյա ջրային մարմինների կամ մարմինների խմբերի քանակական և որակական ցուցանիշների փոփոխությունների օրինաչափությունների գնահատում,
· անդրսահմանային ստորերկրյա ջրերի հոսքի ուղղության և արագության գնահատում, 
· թույլվություններով տրվող ջրային ռեսուրսների ընդհանուր ծավալի որոշում, 
· ազդեցությունների գնահատման ընթացակարգերին աջակցություն` ստորերկրյա ջրերի մակարդակի (ճնշման) ու որակի գնահատման միջոցով, 
· բնական և մարդածին ազդեցությունների երկարաժամկետ միտումների գնահատում և փոփոխությունների գնահատում, 
· ֆոնային կոնցենտրացիաների կամ ջրօգտագործման ծավալների խախտման պատճառով ռիսկային հատկորոշված ստորերկրյա ջրային մարմինների կամ մարմինների խմբի քիմիական վիճակի բացահայտում, 
· որևէ մարդածին աղտոտիչի կոնցենտրացիայի երկարաժամկետ աճի միտման բացահայտում, 
· ազդեցությունների մեղմացմանն ուղղված միջոցառումների վերահսկում: 

Ստորերկրյա ջրերի մոնիթորինգը Հայաստանում իրականացվում է 1944 թ. սկսած: Խորհրդային տարիներին ստորերկրյա ջրային ռեսուրսների մոնիթորինգն իրականացնում էր Երկրաբանական վարչության Հիդրոերկրաբանական արշավախումբը, որի գործունեությունը դադարեցվեց 1993 թ.-ից: Վերջին ամփոփ հաշվետվությունը հրապարակվեց 1994 թ.-ին, որը հիմնված էր 1990-1993 թթ. մոնիթորինգի տվյալների վրա: Տարբեր ժամանակահատվածներում գործում էր ստորերկրյա ջրերի մոնիթորինգի ավելի քան 400 դիտակետ: ՀՀ կառավարության 2005 թ. սեպտեմբերի 5-ի թիվ 1616-Ն որոշմամբ ՀՀ բնապահպանության նախարարության կազմում հիմնվեց Հիդրոերկրաբանական մոնիթորինգի կենտրոնը` որպես ստորերկրյա ջրային ռեսուրսների պարբերական ռեժիմային մոնիթորինգի և ստորերկրյա ջրատար հորիզոնների չուսումնասիրված մասերի հետազոտման համար պատասխանատու մարմին: Այդուհանդերձ, փաստացի մոնիթորինգի աշխատանքները վերսկսվեցին սկսած 2010 թ.-ից:

Ներկայումս ստորերկրյա քաղցրահամ ջրերի քանակի մոնիթորինգն իրականացվում է ազգային դիտացանցում ընդգրկված 119 դիտակետում, այդ թվում` 25 շատրվանող հորատանցք, 35 չշատրվանող հորատանցք, 12 գրունտային ջրհոր և 47 բնաղբյուր: Դիտակետերում կատարվում են ջրի ծախսի, մակարդակի (ճնշման) և ջերմաստիճանի չափումներ ամսական 6 անգամ հաճախականությամբ: Այդ դիտակետերից 55-ում իրականացվում է նաև ջրի որակի  (քիմիական) մոնիթորինգ: 

Ստորերկրյա ջրերի որակի մոնիթորինգի նպատակով նմուշառում կատարվում է տարեկան 2 անգամ` ծախսի (մակարդակի) բարձր և ցածր արժեքների ժամանակաշրջանում, որոնք հաճախ դիտարկվում են մայիս և հոկտեմբեր ամիսներին։ Այս հաճախականությունը բավարարում է նվազագույն պահանջներին, այսինքն` բավարար է սեզանային ռեժիմի դիտարկման համար, սակայն ցույց չի տալիս կարճաժամկետ փոփոխությունները: Արդյունքում, անհնարին է դառնում կետային աղտոտման կամ հիդրոլոգիական պատճառներով ջրի որակի կարճաժամկետ վատթարացման հայտնաբերումը: 

Քիմիական անալիզի ընթացում որոշվում են հիմնական անիոնները (Cl-, SO42-, HCO3-) և կատիոնները (Na+,K+, Ca2+, Mg2+), ինչպես նաև մի քանի այլ ինդիկատորներ (pH, ընդհանուր հանքայնացում, կոշտություն, չոր մնացորդ, նիտրատներ ու նիտրիտներ), որոնք ծառայում են որպես աղտոտման ու ջրի որակի փոփոխությունների ինդիկատորներ (ընդհանուր` 40 բաղադրիչ): Չնայած նրան, որ հիմնական իոնները ծառայում են ստորերկրյա ջրերի գոյացման բնութագրման համար, ինչպես նաև հանդիսանում են գյուղատնտեսական սննդանյութերով կամ կոյուղու միջոցով աղտոտման ընդհանրական ինդիկատոր, դրանք չեն բացահայտում հանքարդյունաբերությունից հետքային աղտոտումը, ինչպես նաև չեն արտացոլում կայուն աղտոտիչների ազդեցությունը: Չի չափվում թթվածնով հագեցվածությունը: 

Ստորերկրյա ջրերի քանակական մոնիթորինգի ընթացքում չափվում է ջրաղբյուրների ծախսը, մակարդակը կամ ճնշումը, ջերմաստիճանը: Չափումներն իրականացվում են դույլերով, ջրթափներուվ, մակարդակաչափերով, ճնշումաչափերով և ջերմաչափերով: Ներկայումս ոչ մի դիտակետում չափումները չեն իրականացվում ավտոմատ չափիչ սարքավորումներով: Դաշտում չափվող պարամետրերին ահնրաժեշտ է ավելացնել նաև ջրի էլեկտրահաղորդականությունը, որը ստորերկրյա ջրերի որակական կազմի հիմնական ցուցիչներից է:

Առավել ճշգրիտ և արդյունավետ մոնիթորինգի իրականացնելու համար անհրաժեշտ են նաև հետևյալ դաշտային սարքավորումները.

· ուլտրաձայնային բազմաֆունկցիոնալ հոսքաչափեր (խողովակներում ջրի ծախսը չափելու համար),
· էլեկտրոնային մակարդակաչափեր (հորերում ստորերկրյա ջրի մակարդակը չափելու համար),
· թթվածնի դաշտային չափիչներ (ստորերկրյա ջրերում լուծված թթվածինը չափելու համար),
· ստորերկրյա հանքային ջրերում լուծված ածխածնի երկօքսիդը չափող դաշտային սարքեր,
· բազմապարամետր դաշտային չափիչ սարքեր (ստորերկրյա ջրերում հետևյալ ֆիզիկաքիմիական պարամետրերի չափման համար` ջերմաստիճան, էլեկտրահաղորդականություն, ընդհանուր լուծված մասնիկներ, ջրածնի ինդեքս (pH)):

Ստորերկրյա ջրերի մոնիթորինգի գործող դիտացանցը չի համապատասխանում ԵՄ ՋՇԴ պահանջներին, իսկ մոնիթորինգի դիտակետերի քանակը խիստ անբավարար է: Ջրավազանային կառավարման պլանների մշակման շրջանակներում ստորերկրյա ջրային մարմինների տարանջատումը ցույց է տալիս, որ բազմաթիվ ջրային մարմիններում բացակայում են ստորերկրյա ջրերի մոնիթորինգի դիտակետերը, իսկ գործող դիտացանցն էլ շատ դեպքերում բազմաթիվ ստորերկրյա ջրային մարմինների համար ներկայացուցչական չէ: 

Այսպես, Հյուսիսային ջրավազանային կառավարման տարածքում տարանջատված 24 ստորերկրյա ջրային մարմին կա, մինչդեռ գործող դիտակետերի քանակը 2 է, իսկ Հարավային ջրավազանային կառավարման տարածքում տարանջատված 19 ջրային մարմին կա, մինչդեռ գործում է ստորերկրյա ջրերի մոնիթորինգի 7 դիտակետ: Ավելին, գործող դիտակետերի մեծ մասը հրատապ վերանորոգման և ժամանակակից չափիչ սարքավորումներով հագեցման կարիք ունի:

Համաձայն «ԵՄ-ն` շրջակա միջավայրի համար. ջրային ռեսուրսներ և շրջակա միջավայրի տվյալներ» ծրագրի շրջանակներում մշակված «Հայաստանում ստորերկրյա ջրերի մոնիթորինգի զարգացման պլան» (2024 թ.) հաշվետվության նախագծի` Հյուսիսային ջրավազանային կառավարման տարածքում անհրաժեշտ է ավելացնել ստորերկրյա ջրերի մոնիթորինգի առնվազն 18 լրացուցիչ դիտակետ, Սևանի ջրավազանային տարածքում` 11, իսկ Հրազդանի ջրավազանային տարածքում` 19: Ընդ որում, մոնիթորինգի նոր դիտակետերը պետք է լինեն ոչ միայն բնաղբյուրներ, այլ նաև հորատանցքեր: Մյուս կողմից, խնդրահարույց է նաև այն, որ դիտակետերի մեծ մասում քիմիական մոնիթորինգ չի իրականացվում, այսինքն` ստորերկրյա ջրային մարմինների որակի վերաբերյալ տվյալները բացակայում են:

2017թ.-ին Հայաստանը ԵՄ-ի հետ ստորագրեց Համապարփակ և ընդլայնված գործընկերության համաձայնագիր (ՀԸԳՀ), որով ստանձնեց ջրային քաղաքականությունները բարեփոխելու և ջրային ոլորտի ԵՄ դիրեկտիվների մոտարկման հավակնոտ պարտավորություններ: Մասնավորապես, ՋՇԴ-ի հետ մոտարկման շրջանակներում Հայաստանը պարտավորվել է ստեղծել ՋՇԴ սկզբունքներին համահունչ ջրի որակի մոնիթորինգի ծրագիր (համաձայն դիրեկտիվի 8-րդ հոդվածի) ՀԸԳՀ-ի ուժի մեջ մտնելուց 5 տարվա ընթացքում (մինչև 2026 թ. մարտի 1-ը):

Մոնիթորինգը, ըստ ԵՄ ՋՇԴ սահմանման, անհրաժեշտ է` օգնելու սահմանել ջրային մարմինների կարգավիճակը, տեղեկացնելու ռիսկերի գնահատմանը և տեղակատվություն տրամադրելու միջոցառումների ծրագրի մշակման համար: Մոնիթորինգի ծրագրերի տեղեկատվությունն օգտագործվում է ջրավազանային պլանավորման ցիկլի բոլոր փուլերում` հետևյալի համար. 

· դասակարգելու բոլոր ջրային մարմիններն ըստ դրանց էկոլոգիական և քիմիական կարգավիճակի, 
· ճշգրտելու ռիսկերի գնահատումը` շրջակա միջավայրին սպառնացող պոտենցիալ վտանգների վերաբերյալ մեր ընկալումները բարելավելու նպատակով, 
· բացահայտելու, թե ինչու է ջրային մարմինը ձախողում սահմանված բնապահպանական նպատակին հասնելու առումով, և որոշելու, թե ինչ միջոցառումներ են անհրաժեշտ,
· գնահատելու միջոցառումների ծրագրի ներգործությունը և պատասխանելու հետևյալ հարցին. արդյոք իրականացվող միջոցառումների բավարա՞ր են, որպեսզի ջրային մարմինները հասնեն շրջակա միջավայրի սահմանված նպատակներին:

ԵՄ ՋՇԴ սկզբունքներին համահունչ մոնիթորինգի համակարգը պետք է ինտեգրվի ջրավազանային պլանավորման գործընթացի, միջոցառումների ծրագրի նախագծման, ճնշում-ազդեցությունների  գնահատման և գետավազանի հավելյալ բնութագրման հետ: ՋՇԴ սկզբունքներին համահունչ մոնիթորինգի համակարգն առանցքային է` ՋՇԴ նպատակներին հասնելու առումով:

[bookmark: _Toc188358868]3.2. Մակերևութային ջրերի մոնիթորինգ 

ԵՄ ՋՇԴ հոդված 8-ը սահմանում է մակերևութային ջրերի կարգավիճակի մոնիթորինգի պահանջները, ներառյալ պահպանվող տարածքները: Ավելին, ԵՄ ՋՇԴ հավելված V-ը նշում է, որ մակերևութային ջրերի մոնիթորինգի տեղակատվությունն անհրաժեշտ է հետևյալի համար.

· կարգավիճակի դասակարգում, 
· ռիսկերի գնահատման լրացում և ճշգրտում,
· մոնիթորինգի ապագա արդյունավետ ծրագրերի մշակում,
· բնական պայմանների երկարաժամկետ փոփոխությունների գնահատում,
· լայնածավալ մարդածին ազդեցության հետևանքով երկարաժամկետ փոփոխությունների գնահատում,
· միջազգային սահմաններով փոխանցվող աղտոտիչների արտանետումների գնահատում,
· ռիսկային գնահատված ջրային մարմինների կարգավիճակի փոփոխությունների գնահատում դրանց կարգավիճակը բարելավելու կամ վատթարացումը կանխելու միջոցառումների իրականացումից հետո,
· բնապահպանական նպատակներին չհասնող ջրային մարմինների պատճառների բացահայտում, եթե դրանք դեռևս բացահայտված չեն,
· վթարային աղտոտումների ծավալի և ազդեցությունների բացահայտում,
· օգտագործում չափաբերման ժամանակ,
· պահպանվող տարածքների համար ստանդարտների և նպատակների բավարարման գնահատում և
· մակերևութային ջրային մարմինների համար հղումային պայմաններին քանակական արժեքների տրամադրում (եթե այդպիսի պայմաններ կան):

Ինչպես արդեն նշվել է, մոնիթորինգի նպատակն է յուրաքանչյուր գետավազանում հիմնել ջրերի կարգավիճակի համակողմանի և ընդգրկուն նկարագիր, որը նաև հնարավորություն կտա բոլոր մակերևութային ջրային մարմինները դասակարգել հինգ դասի: Հարկ է ապահովել, որ ջրային մարմնի յուրաքանչյուր տիպի համար բավարար թվով առանձին ջրային մարմիններ մոնիթորինգի ենթարկվեն: Պետք է նաև սահմանել, թե յուրաքանչյուր առանձին ջրային մարմնում մոնիթորինգի քանի դիտակետ է հարկավոր ունենալ, որպեսզի հնարավոր լինի որոշել դրա էկոլոգիական և քիմիական կարգավիճակը:

Հսկողական մոնիթորինգ. մակերևութային ջրային մարմինների պարագայում ԵՄ ՋՇԴ-ն պահանջում է, որ բավարար թվով մակերևութային ջրային մարմիններ մոնիթորինգի ենթարկվեն հսկողական մոնիթորինգի ծրագրի շրջանակներում, ինչը հնարավորություն կտա ջրավազանային տարածքի յուրաքանչյուր ջրհավաքում կամ ենթաջրհավաքում գնահատել մակերևութային ջրերի համընդհանուր կարգավիճակը: Հսկողական մոնիթորինգի դեպքում պահանջվում է մոնիթորինգի ենթարկել կենսաբանական, հիդրոմորֆոլոգիական և ֆիզիկաքիմիական մոնիթորինգի որակի բոլոր ընդհանուր և հատուկ տարրերը: 

Գործառնական մոնիթորինգ. նպատակ ունի բացահայտել այն ջրային մարմինների կարգավիճակը, որոնք համարվում են ռիսկային` շրջակա միջավայրի սահմանված նպատակներին չհասնելու առումով, ինչպես նաև գնահատելու հատուկ միջոցառումներ իրականացնելու արդյունքում դրանց կարգավիճակի ցանկացած փոփոխությունը: Գործառնական մոնիթորինգի ծրագրերը պետք է օգտագործեն այնպիսի պարամետրեր, որոնք լավագույնս հատկորոշում են որակի այն տարրը կամ տարրերը, որոնք առավել զգայուն են մարդածին ճնշման (ճնշումների) նկատմամբ, որոնց ենթակա է ջրային մարմինը կամ ջրային մարմինների խումբը: Սա նշանակում է, որ որակի յուրաքանչյուր տարրի համար ջրային մարմնի կարգավիճակը դասակարգելիս կարելի է օգտագործել ավելի քիչ թվով պարամետրեր:

Հետազոտական մոնիթորինգ. ԵՄ ՋՇԴ-ն նշում է նաև հատուկ դեպքերում հետազոտական մոնիթորինգ իրականացնելու անհրաժեշտությունը: Դա տեղի է ունենում երբ, օրինակ` հսկողական և գործառնական մոնիթորինգի տվյալները բավարար չեն կամ երբ կարիք կա գնահատել վթարային աղտոտման ազդեցությունները:

[bookmark: _Toc188358869]3.2.1. Հսկողական մոնիթորինգ

Մակերևութային ջրային մարմինների համար հսկողական մոնիթորինգի նպատակները հետևյալն են.

· ԵՄ ՋՇԴ հավելված II-ում մանրամասն նշված ազդեցությունների գնահատման ընթացակարգերի լրացում և ստուգում,
· մոնիթորինգի հետագա ծրագրի արդյունավետ նախագծում,
· բնական պայմանների երկարաժամկետ փոփոխությունների գնահատում և
· համատարած մարդածին ազդեցության արդյունքում երկարաժամկետ փոփոխությունների գնահատում:

Նման մոնիթորինգի արդյունքները պետք է վերանայվեն և օգտագործվեն ԵՄ ՋՇԴ հավելված II-ում նշված ազդեցությունների գնահատման ընթացակարգի հետ համակցելով` ջրավազանային կառավարման պլանում մոնիթորինգի ծրագրի պահանջները որոշելու նպատակով:

Հսկողական մոնիթորինգը պետք է իրականացվի բավարար թվով մակերևութային ջրային մարմիններում, որպեսզի գետավազանի յուրաքանչյուր ջրհավաքում կամ ենթաջրհավաքում հնարավոր լինի գնահատել մակերևութային ջրերի համընդհանուր կարգավիճակը: 

Հսկողական մոնիթորինգը պետք է իրականացվի նմուշառման յուրաքանչյուր դիտակետում ջրավազանային կառավարման պլանով ներառված ժամանակաշրջանի համար: Այն ներառում է կենսաբանական, հիդրոմորֆոլոգիական և ֆիզիկաքիմիական որակի տարրերի մոնիթորինգը: Ընդ որում հիդրոմորֆոլոգիական և ֆիզիկաքիմիական որակի տարրերը մոնիթորինգի են ենթարկվում` աջակցելու էկոլոգիական կարգավիճակի գնահատման կենսաբանական որակի տարրերին:

Կենսաբանական որակի տարրերի հսկողական մոնիթորինգի պարամետրերի հիմնական ընտրությունը հետևյալն է.

· Բենթոսային մակրոանողնաշարավորներ. տեսակների կառուցվածք և առատություն, տեսակների մակարդակով որոշում,
· Ֆիտոպլանկտոն. քլորոֆիլ (կենսազանգված), տեսակների կառուցվածք և առատություն, տեսակների մակարդակով որոշում,
· Ֆիտոբենթոս (ջրիմուռներ). տեսակների կառուցվածք և առատություն, տեսակների մակարդակով որոշում,
· Մակրոֆիտներ (ջրային բույսեր). տեսակների կառուցվածք և առատություն, տեսակների մակարդակով որոշում, առատությունն ըստ աճի տեսքի,
· Ձկներ. տեսակների կառուցվածք, առատություն և տարիքային կազմ:

Հիդրոմորֆոլոգիական և ֆիզիկաքիմիական որակի տարրերի հսկողական մոնիթորինգի պարամետրերն ամփոփ ներկայացվում են ստորև բերվող աղյուսակում:

[bookmark: _Toc188276295]Աղյուսակ 3. Հիդրոմորֆոլոգիական որակի տարրերին հատկորոշող պարամետրեր
	Որակի տարր
	Ենթատարրեր
	Հատկորոշող պարամետրեր

	
	
	

	Շարունակականություն
	
	· Արգելքների քանակ, տեղադիրք և դրանց հատելու հնարավորություն
· Մատչելիություն ձնկերի համար

	Հիդրոլոգիական ռեժիմ
	Ջրային հոսքի քանակ և դինամիկա
	· Ջրի մակարդակ
· Ծախս, հոսքի արագություն

	Մորֆոլոգիական պայմաններ
	Գետի խորության և լայնության փոփոխություն 
	· Գետի հոսք
· Հատածք և դրա բնականության աստիճան

	
	Գետի հունի կառուցվածք և սուբստրատ
	· Գետի արհեստական հունի առկայություն
· Գետի հունի սուբստրատի կառուցվածքի բնականության աստիճան
· Էռոզիա/նստվածքներ

	
	Մերձափյա տարածքի կառուցվածք
	· Հեղեղապաշտպան պատերի առկայություն
· Հեղեղապաշտման գոտու հողօգտագործում
· Ողողատի/գետահովտի հողօգտագործում
· Ամբողջովին բնական վարարման հնարավորություն
· Ամբողջովին բնական խոտորման հնարավորություն



[bookmark: _Toc188276296]Աղյուսակ 4. Ֆիզիկաքիմիական որակի տարրերը հատկորոշող պարամետրեր
	Որակի տարր
	Հատկորոշող պարամետրեր

	
	

	Ջերմային պայմաններ
	· Ջրի ջերմաստիճան

	Թթվածնային պայմաններ
	· Լուծված թթվածին,
· ԹՔՊ5
· Ընդհանուր կախված մասնիկներ

	Սննդանյութեր
	· NO3
· NH4
· PO4 (օրթոֆոսֆատ), ընդհանուր ֆոսֆոր

	Թթվայնության վիճակ
	· pH

	Հատուկ աղտոտիչներ
	· Բացի առաջնային նյութերից` սահմանվում է յուրաքանչյուր գետավազանի համար առանձին



ԵՄ ՋՇԴ-ն ուրվագծում է մոնիթորինգի նվազագույն հաճախականության պահանջները: Օրինակ` երկարաժամկետ փոփոխությունները բացահայտող մոնիթորինգի դիտակետերը կարիք կունենան ավելի հաճախակի նմուշառման, քան այն դիտակետերը, որտեղ կարիք կա լրացնել և վերստուգել ռիսկերի գնահատումը, կամ այն դիտակետերը, որոնք ընդհանուր առմամբ ներկայացուցչական են (մակերևութային ջրերի համընդհանուր կարգավիճակ):

[bookmark: _Toc188276298]Աղյուսակ 6. Որակի տարբեր տարրերի համար մոնիթորինգի հաճախականությունը` ըստ ԵՄ ՋՇԴ սահմանման
	Որակի տարր
	Գետեր
	Լճեր

	Կենսաբանական

	Ֆիտոպլանկտոն
	6 ամիս
	6 ամիս

	Այլ ջրային ֆլորա
	3 տարի
	3 տարի

	Մակրոանողնաշարավորներ
	3 տարի
	3 տարի

	Ձկներ
	3 տարի
	3 տարի

	Հիդրոմորֆոլոգիական

	Շարունակականություն
	6 տարի
	--

	Հիդրոլոգիա
	Շարունակական
	1 ամիս

	Մորֆոլոգիա
	6 տարի
	6 տարի

	Ֆիզիկաքիմիական

	Ջերմային պայմաններ
	3 ամիս
	3 ամիս

	Թթվածնային պայմաններ
	3 ամիս
	3 ամիս

	Թթվայնություն
	3 ամիս
	3 ամիս

	Սննդայութերի կարգավիճակ
	3 ամիս
	3 ամիս

	Թթվայնության կարգավիճակ
	3 ամիս
	3 ամիս

	Այլ աղտոտիչներ 
	3 ամիս
	3 ամիս

	Առաջնային նյութեր
	1 ամիս
	1 ամիս



[bookmark: _Toc188358870]3.2.2. Գործառնական մոնիթորինգ

ԵՄ ՋՇԴ-ն պահանջում է, որ գործառնական մոնիթորինգն իրականացվի` աջակցելու ԵՄ ՋՇԴ հիմնական նպատակներին հասնելուն ուղղված միջոցառումներին, այն է` հասնել «լավ» կարգավիճակի այն ջրային մարմիններում, որոնք ներկայումս «լավ»-ից ցածր կարգավիճակ ունեն, ինչպես նաև պահպանել «գերազանց» կամ «լավ» կարգավիճակը այն ջրային մարմիններում, որոնք ներկայումս այդպիսի կարգավիճակ ունեն: Այսինքն` այն հիմնականում թիրախավորում է ռիսկային ջրային մարմինները գետավազաններում իրականացվող միջոցառումների ծրագրերի արդյունավետությունը գնահատելու համար: 

Գործառնական մոնիթորինգի ծրագիրը կենտրոնանում է միջոցառումների ծրագրին աջակցելուն: Այն նախագծվում է այնպես, որ տեղեկատվություն տրամադրի գետավազանում առանձին միջոցառման իրականացման հաջողության կամ անհաջողության վերաբերյալ: Մակերևութային ջրերի գործառնական մոնիթորինգն ակնհայտորեն անհրաժեշտ է այն վայրերում, որտեղ աղտոտումը կամ էկոլոգիական կարգավիճակի վրա այլ ազդեցություններն ակնհայտ են: Սա հիմնավորվում է նրանով, որ ԵՄ ՋՇԴ հիմնական նպատակն է «գերազանց» կամ «լավ» կարգավիճակի պահպանումը: Ավելին` նման մոնիթորինգը պետք է նաև տեղեկատվություն տրամադրի այն մասին, թե արդյոք «գերազանց» կամ «լավ» կարգավիճակի պահպանմանն ուղղված միջոցառումների ծրագիրը արդյունավետ է: 

Մակերևութային ջրային մարմինների գործառնական մոնիթորինգի ծրագիրը պետք է նախագծվի այնպես, որ լինի ճկուն` ջրի կարգավիճակի վրա ազդեցությունների փոփոխության առումով: 

Գործառնական մոնիթորինգի նմուշառման դիտակետերի տեղադիրքերի և մոնիթորինգի դիտակետերի քանակի ընտրությունը պետք է հիմնվի գետավազանում մարդածին ճնշումների և ազդեցությունների վերաբերյալ տեղեկատվությունների վրա (կետային աղբյուրից աղտոտում, ցրված աղբյուրից աղտոտում, հիդրոմորֆոլոգիական ազդեցություններ և այլն): Գետավազանի բնութագրման արդյունքները` ճնշումների-ազդեցությունների համադրմամբ, կարող են օգնել գործառնական մոնիթորինգի ծրագիր նախագծելիս նմուշառման դիտակետերի ընտրության ժամանակ: 

Տեսականում կետային աղտոտման աղբյուրից ցածր մեկ կետ ունենալը կարող է բավարար լինել` պարզելու, թե արդյոք աղտոտման կետային աղբյուրից ցածր գտնվող ջրային մարմինը «լավ» կարգավիճակ ունի, թե ոչ, ինչպես նաև պարզելու իրականացվող միջոցառումների արդյունավետությունը: Եթե, այնուամենայնիվ, հոսանքի վերին մասից աղտոտման կետային կամ ցրված մեկ այլ աղբյուր որոշակի ազդեցություն ունի ջրային մարմնի վրա, ապա կարող է հարկ լինել հոսանքի վերին մասում ունենալ նմուշառման լրացուցիչ դիտակետ` գնահատելու աղտոտման այդ աղբյուրների ազդեցությունը և գնահատելու աղտոտման կրճատման միջոցառումների արդյունավետությունը:

Ինչ վերաբերում է աղտոտման բազմաթիվ աղբյուրներին, օրինակ` մեծ քաղաքներում, ԵՄ ՋՇԴ-ն հստակ նշում է, որ գործառնական մոնիթորինգի ծրագիր մշակելիս նմուշառման տեղադիրքերը կարելի է ընտրել համապատասխանաբար` գնահատելու աղտոտման մի շարք կետային աղբյուրներից համախառն ազդեցությունը:

Գործառնական մոնիթորինգի տեղադիրքերի ընտրությունը պետք է հիմնվի ԵՄ ՋՇԴ հավելված V-ի հիման վրա, իսկ պարամետրերի ցանկը պետք է ներառի այն պարամետրերը, որոնք ամենազգայունն են դոմինանտ մարդածին ճնշումների հանդեպ: 

Մոնիթորինգի յուրաքանչյուր դիտակետում պետք է մոնիթորինգի ենթարկվեն կենսաբանական որակի տարրերը` մակրոանողնաշարավորները, ֆիտոպլանկտոնը, ֆիտոբենթոսը, մակրոֆիտները և ձկները: 

ԵՄ ՋՇԴ-ն նկարագրում է ֆիզիկաքիմիական որակի մի շարք տարրեր` որպես կենսաբանական որակի տարրերին աջակցող պարամետրեր: Հավանական է, որ մոնիթորինգի յուրաքանչյուր դիտակետում մոնիթորինգի կենթարկվի պարամետրերի հիմնական ցանկը: Նմուշառման առանձին կետերում, ըստ նպատակահարմարության, պետք է ավելացվեն լրացուցիչ պարամետրեր, որոնք ներկայացուցչական կլինեն տեղանքում գերիշխող մարդածին ճնշման համար: Հնարավոր է, որ պարամետրերը, որոնք անհրաժեշտ է մոնիթորինգի ենթարկել յուրաքանչյուր դիտակետում, միևնույնը չլինեն, քանի որ ընտրված պարամետրերը պետք է արտահայտեն գերիշխող մարդածին ճնշումը: 

ԵՄ ՋՇԴ հավելված X-ում նշված առաջնային նյութերի մի մասը կամ բոլորը պետք է մոնիթորինգի ենթարկվեն: Մոնիթորինգի ենթարկվող նյութերը պետք է առնչություն ունենան տվյալ տեղանքի շրջակայքում գերիշխող մարդածին ճնշմանը (կարող է ներառել պեստիցիդներ վարելահողերից, արդյունաբերական ձեռնարկություններից առաջացող առանձին քիմիական պրոցեսներից նյութեր և կեղտաջրերի մաքրման կայաններից արտանետվող որոշ նյութեր, որոնք էական ազդեցություն են ունենում ջրային օրգանիզմների վրա): 

Մի շարք այլ աղտոտիչներ (ինչպես նշվում է ԵՄ ՋՇԴ հավելված VIII-ում) ևս պետք է չափվեն, եթե դրանք գետավազանում կամ ենթաավազանում արտանետվում են էական քանակություններով: 

Հիդրոմորֆոլոգիական պարամետրերը (շարունակականություն, հիդրոլոգիական ռեժիմ, մորֆոլոգիական պայմաններ) ևս պետք է ներառվեն գործառնական մոնիթորինգի ծրագրում: Գործառական մոնիթորինգի հաճախականությունը պետք է բավարար լինի` տրամադրելու բավարար տվյալներ ջրի կարգավիճակի պատշաճ գնահատում իրականացնելու համար` օգտագործելով հիդրոմորֆոլոգիական որակի վերոնշյալ տարրերը: 

Գործառնական մոնիթորինգի նմուշառման հաճախականությունը հավանաբար կտատանվի, քանի որ այն պետք է ծառայի ջրավազանային կառավարման պլանի նպատակներին: Այդ պատճառով գործառնական մոնիթորինգի ընթացքում ստացված տեղակատվության տիպը և հոսքը կարող են տարբերվել հսկողական մոնիթորինգի շրջանակներում առաջացող տվյալների տիպից և հոսքից, որը կենտրոնանում է համընդհանուր երկարաժամկետ միտումների վրա: 

Հետազոտական մոնիթորինգի ծրագիրը սովորաբար չունի նմուշառման դիտակետերի ֆիքսած բազմություն:

Հետազոտական մոնիթորինգը պետք է իրականացվի հետևյալ դեպքերում.

· երբ աղտոտիչների մակարդակի բարձրացման պատճառները հայտնի չեն,
· երբ հսկողական մոնիթորինգը նախանշում է, որ ջրային մարմնի համար ԵՄ ՋՇԴ հոդված 4-ով սահմանված նպատակներին հասնել հավանաբար չի հաջողվի, իսկ գործառնական մոնիթորինգ դեռևս չի հաստատվել, ապա հետազոտական մոնիթորինգը կարող է օգնել` որոշելու ջրային մարմնի կամ մարմինների` բնապահպնական նպատակներին չհասնելու պատճառը,
· աղտոտման վթարի ծավալը և ազդեցությունները գնահատելիս կամ մոնիթոինգի այլ ծրագրերի կողմից էպիզոդիկ աղտոտման աղբյուրները բացահայտելիս,
· վթարային աղտոտաման ներգործություն մեղմացման համար իրականացվող առանձին միջոցառումների արդյունավետությունը գնահատելիս:

Հետազոտական մոնիթորինգի ծրագիրը պետք է ճկուն լինի` հատուկ և արագ հետազոտությունների իրականացումը հնարավոր դարձնելու նպատակով: Հետազոտական մոնիթորինգի բաղկացուցիչ մաս են կազմում պոտենցիալ հեղեղվող տարածքների նախկինում աղտոտված հողատարածքներում գույքագրման աշխատանքները: Այս գույքագրումը տեղեկատվության կարևոր աղբյուր է հեղեղումների դեպքում հնարավոր ռիսկերի գնահատման համար և կարող է օգտակար լինել ինչպես հսկողական, այնպես էլ գործառնական մոնիթորինգի ծրագիր մշակելիս: 

Համաձայն ԵՄ ՋՇԴ համընդհանուր իրականացման ռազմավարության ուղեցուցային փաստաթուղթ 15-ի (Ստորերկրյա ջրերի մոնիթորինգի ուղեցույց)` ստորերկրյա ջրերի` ՋՇԴ սկզբունքներին համահունչ մոնիթորինգը պետք է ներառի հետևյալը.

· Քանակական մոնիթորինգ.
· բոլոր ստորերկրյա ջրային մարմիններում ՋՇԴ հոդված 5-ին համապատասխան բնութագրելու և քանակական «լավ» կարգավիճակին չհասնելու առումով ռիսկերի գնահատումը հաստատելու  նպատակով և
· խթանելու քանակական կարգավիճակի գնահատումը: 
· Հսկողական քիմիական մոնիթորինգ.
· ՋՇԴ հոդված 5-ին համապատասխան բնութագրելու և քիմիական «լավ» կարգավիճակին չհասնելու առումով ռիսկերի գնահատումը հաստատելու  նպատակով,
· գնահատելու բնական պայմաններում և մարդածին գործունեությամբ պայմանավորված աղտոտիչների կոնցենտրացիաների երկարաժամկետ միտումները և 
· ռիսկերի գնահատմանը փոխկապակցված գործառնական մոնիթորինգ հիմնելու նպատակով: 
· Գործառնական քիմիական մոնիթորինգ.
· բոլոր ստորերկրյա ջրային մարմինների կամ դրանց խմբերի կարգավիճակը գնահատելու և
· աղտոտիչների էական և կայուն աճող միտումների բացահայտման նպատակով:  
· Խմելու ջրի պահպանվող տարածքների նպատակների հասնելուն աջակցող համապատասխան մոնիթորինգ: 

Մոնիթորինգի տվյալները պետք է օգտագործվեն հետևյալ նպատակներով.

· գնահատել ստորերկրյա ջրային մարմինների քիմիական և քանակական կարգավիճակը, ներառյալ առկա ստորերկրյա ջրային ռեսուրսների գնահատումը.
· բացահայտել երկարաժամկետ տարեկան ստորերկրյա ջրառի` վերականգնման մակարդակի գերազանցումները,
· բացահայտել ստորերկրյա ջրային մարմնում հոսքի փոփոխություններով պայմանավորված աղային կամ այլ ներթափանցումները,
· բացահայտել փոխկապակցված ջրային կամ ցամաքային էկոհամակարգի վրա ազդեցությունը,
· բացահայտել ստորերկրա ջրի որակի ստանդարտների կամ սահմանային արժեքների գերազանցումները,
· բացահայտել ստորերկրյա ջրերի թույլատրված օգտագործման պայմանների վատթարացումը,
· աջակցել ստորերկրյա ջրային մարմինների բնութագրմանը, 
· հաստատել ՋՇԴ հոդված 5-ին համապատասխան իրականացված ռիսկերի գնահատոմը, 
· գնահատել ստորերկրյա ջրային մարմինների հոսքի ուղղությունը և ծավալը, որը հատում է երկրի սահմանները, 
· աջակցել միջոցառումների ծրագրի մշակմանը, 
· գնահատել միջոցառումների ծրագրի իրանացման արդյունավետությունը, 
· ցուցադրել խմելու ջրի պահպանվող տարածքների և այլ պահպանվող տարածքների համար սահմանված նպատակներին հասնելը,
· բնութագրել ստորերկրյա ջրերի բնական որակը, ներառյալ բնական (ելակետային) միտումները և 
· բացահայտել մարդածին գործունեությամբ պայմանավորված աղտոտիչների ներթափանցման միտումները և դրանց հակադարձումը: 

Հսկողական քիմիական մոինթորինգի համար դիտակետերի պատշաճ ընտրությունը շատ կարևոր է հետագայում գնահատումներ իրականացնելու համար` մասնավորապես հաշվի առնելով այն, որ աղտոտիչները հաճախ համաչափ չեն հաշվում ստորերկրյա ջրային մարմնում: Բացի այդ, ստորերկրյա ջրային մարմինը եռաչափ է և աղտոտիչների կոնցենտրացիան կարող է էապես  տարբերվել ուղղահայաց և կողային ուղղություններով: 

Հսկողական մոնիթորինգի դիտակետերի բաշխվածությունը ստորերկրյա ջրային մարմնում պետք է ներկայացուցչական լինի ողջ ստորերկրյա ջրային մարմնի համար: Դիտակետերի ընտրությունը պետք է հիմնվի կոնցեպտուալ մոդելի վրա, որը հաշվի է առնում ստորերկրյա ջրային մարմնի հիդրոերկրաբանական հատկությունները և մարդածին տարբեր ճնշումների բաշխվածությունը դրանց վրա: Նաև պետք է հաշվի առնել տվալ դիտակետի գործնական նպատակահարմարության (հեշտ և արագ մատչելիություն, ապահովություն և երկարաժամկետ մատչելիության հնարավորության ստացում) առնչվող հարցերը: 

ԵՄ ՋՇԴ համընդհանուր իրականացման ռազմավարության առաջին տեխնիկական հաշվետվությունը (Ստորերկրյա ջրերի աղտոտման միտումների բացահայտման վիճակագրական ասպեկտները և մոնիթորինգի տվյալների ագրեգացումը) առաջարկում է յուրաքանչյուր ստորերկրյա ջրային մարմնում ունենալ առնվազն 3 հսկողական քիմիական մոնիթորինգի դիտակետ: 

ՋՇԴ-ով պարտադիր են քիմիական մոնիթորինգի հետևյալ պարամետրերը՝ լուծված թթվածնի պարունակություն, ջրածնային ցուցիչ` pH, էլեկտրահաղորդականություն, նիտրատ և ամոնիում:

Ընդհանուր առմամբ, բոլոր ջրային մարմինների համար առաջարկվում է հիդրոքիմիական պարամետրերի բազային ուսումնասիրություն իրականացնել, որի արդյունքում կսահմանվի բնական ֆոնն ու ելակետը: Այդ բազային ուսումնասիրության ցուցանիշները բացի դիտարկվող ընդհանուր իոններից պետք է ներառեն այնպիսի հիդրոքիմիական պարամետրեր, որոնք համապատասխանում են ստորերկրյա ջրային մարմնի կոնկրետ կարգավիճակին և ընդգրկում են աղտոտվածության հնարավոր ցուցանիշները: 

Ջերմաստիճանը և իոնները չնայած պաշտոնապես չեն պահանջվում ՋՇԴ-ով, սակայն կարող են օգտակար լինել` հաստատելու ՋՇԴ հոդված 5-ին համապատասխան իրականացված ռիսկերի գնահատումը: Ֆոնային կոնտենցտրացիաների մակարդակները գնահատելու համար անհրաժեշտ կլինի նաև մոնիթորինգի ենթարկել մի շարք այլ պարամետրեր (օրինակ` ծանր մետաղներ և համապատասխան հիմնական ռադիոնուկլիդներ): Ավելի քիչ հաճախականությամբ նաև անհրաժեշտ կլինի մոնիթորինգի ենթարկել տվյալ տարածքում հողօգտագործմամբ պայմանավորված տիպիկ մարդածին աղտոտիչները` ՋՇԴ ռիսկերի գնահատումը ճշգրտելու և նոր ճնշումներբացահայտելու նպատակով:

Ի լրումն վերոնշյալի` հսկողական մոնիթորինգի բոլոր դիտակետերում առաջարկվում է իրականացնել նաև ջրի մակարդակի չափումներ, որպեսզի հնարավոր լինի նկարագրել և մեկնաբանել «տեղանքի ֆիզիկական վիճակը», ինչպես նաև մեկնաբանել ստորերկրյա ջրերի սեզոնային տատանումները և քիմիական բաղադրության միտումները: 

Համաձայն ՋՇԴ-ի` հսկողական մոնիթորինգը պետք է իրականացվի ջրավազանային պլանավորման յուրաքանչյուր շրջափուլի ընթացքում: Տևողության կամ հաճախականության նվազագույն ժամկետներ չեն նշվում հսկողական մոնիթորինգի համար: Մոնիթորինգի հաճախականությունը պետք է ընտրվի այնպես, որ պատշաճ բնութագրի ստորերկրյա ջրերի որակը և քանակը: Համաձայն ԵՄ ՋՇԴ համընդհանուր իրականացման ռազմավարության ուղեցուցային փաստաթուղթ 15-ի (Ստորերկրյա ջրերի մոնիթորինգի ուղեցույց)` առաջարկվում է ավելի քիչ դինամիկ ստորերկրյա ջրերում (սահմանափակ ջրատարներ) իրականացնել տարեկան երկու (կամ նույնիսկ մեկ) նմուշառում` հսկողական մոնիթորինգի սկզբնական փուլում: Ավելի դինամիկ համակարգերում (ծանծաղ ջրատար հորիզոններ) առաջարկվում է տարեկան չորս նմուշառում: 

Գործառնական քիմիական մոնիթորինգի դիտացանցը պետք է հիմնվի հսկողական մոնիթորինգի մաս կազմող դիտացանցի վրա, ինչպես նաև դիտարկի մոնիթորինգի այլ դիտացանցերից (օրինակ` խմելու ջրի, առանձնահատուկ էկոհամակարգեր) լրացուցիչ դիտակետեր ներգրավելու նպատակահարմարությունը: 

Ի լրումն ՋՇԴ հիմնական պարամետրերի` որոշ դիտակետերում կամ ստորերկրյա ջրային մարմնի ողջ տարածքում պետք  է մոնիթորինգի ենթարկվեն ընտրված պարամետրեր, որոնց համար գնահատումը ցույց է տալիս սահմանված նպատակներին չհասնելու ռիսկ: Այդ պարամետրերը պետք է հաշվի առնվեն ստորերկրյա ջրերի սահմանային արժեքները հաշվարկելիս, ինչպես նաև ստորերկրյա ջրերի քիմիական կարգավիճակը գնահատելիս: 

Մոնիթորինգի ենթարկվող քիմիական պարամետրերի ցանկը պետք է պարբերաբար վերանայվի` ապահովելու, որ այն ներկայացուցչական տեղեկատվություն է տրամադրում ստորերկրյա ջրերի որակի վերաբերյալ, ինչպես նաև ամբողջովին աջակցում է ռիսկերի գնահատման գործընթացը:

Համաձայն ՋՇԴ-ի` գործառնական մոնիթորինգը պետք է իրականացվի առնվազն տարին մեկ անգամ բոլոր ռիսկային (քիմիական կարգավիճակին չհասնելու առումով) ստորերկրյա ջրային մարմիններում` հսկողական մոնիթորինգի իրականացման ժամանակահատվածների միջև: Գործառնական մոնիթորինգը պետք է բավարար լինի` գնահատելու ռիսկային ստորերկրյա ջրային մարմնի կարգավիճակը, ինչպես նաև աղտոտիչների կոնցենտրացիաների էական և աճող միտումները:

[bookmark: _Toc188358874]3.3.2. Ստորերկրյա ջրերի քանակական մոնիթորինգ

Մոնիթորինգի դիտակետերի ընտրությունը պետք է հիմնվի ստորերկրյա ջրերի համակարգի և ճնշումների կոնցեպտուալ ընկալման վրա: Քանակական կոնցեպտուալ ընկալման առանցքային տարրերն են. վերականգնման և ջրային հաշվեկշռի գնահատումը և/կամ ստորերկրյա ջրերի մակարդակի կամ ծախսի առկա գնահատականները, ինչպես նաև ստորերկրյա ջրերի հետ փոխկապակցված մակերևութային ջրերի և ցամաքային էկոհամակարգերի համար առկա ռիսկերի վերաբերյալ համապատասխան տեղեկատվությունը: 

Դիտարկող պարամետրերն են ջրի մակարդակը, ջրաղբյուրների ծախսը, ինչպես նաև երաշտի ժամանակաշրջանում ստորերկրյա ջրերի հետ փոխկապակցված մակերևութային ջրահոսքերի բնութագրիչները և ստորերկրյա ջրերի հետ էապես փոխկապակցված գերխոնավ տարածքներում կամ լճերում ջրի մակարդակը: 

Մոնիթորինգի ծավալները և հաճախականությունը պետք է բավարար լինեն ստորերկրյա ջրային մարմնի կարգավիճակը և առկա ռիսկերը գնահատելու համար, ինչպես նաև, անհրաժեշտության դեպքում, միջոցառումների ծրագրի մշակման և դրա արդյունավետության գնահատմանը աջակցելու համար: Տարեկան էական տատանումներով  դիտակետերը պետք է շատ ավելի հաճախ մոնիթորինգի ենթարկվեն` համեմատած քիչ տատանումներ ունեցող դիտակետերի հետ: Ընդհանուր առմամբ, ամսական քանակական մոնիթորինգը բավարար է համարվում քիչ տատանումներ ունեցող դիտակետերում: 

Չնայած 2011 թ.-ին Հայաստանը մշակել է հինգ դասի վրա հիմնված ֆիզիկաքիմիական և քիմիական որակի գնահատման համակարգ` համանման ԵՄ ՋՇԴ-ի, այդուհանդերձ դեռ շատ աշխատանք կա անելու, օրինակ` կարգավիճակների դասերի միջև սահմանների սահմանումն ավելի պատշաճ հիմնավորելը, մոնիթորինգի պարամետրերի ցանկը վերանայելը, ինչպես նաև հատուկ աղտոտիչները և առաջնային նյութերը ներառելը, ինչպես որ սահմանվում է ԵՄ ՋՇԴ-ով: Ավելին, Հայաստանը մակերևութային ջրերի մոնիթորինգի և գնահատման համակարգում դեռևս չի ներդրել կենսաբանական ու հիդրոմորֆոլոգիական կարգավիճակների գնահատման համակարգեր:

Այսպիսով, ակնհայտ է, որ Հայաստանում կարիք կա հիմնելու մակերևութային ջրերի կարգավիճակի գնահատման նոր համակարգ` հիմնված ԵՄ ՋՇԴ մոտեցումների վրա, որպես ջրի որակի գնահատման և կառավարման ավելի լավ միջոց: ԵՄ ՋՇԴ սկզբունքների վրա հիմնված ջրի կարգավիճակի գնահատման համակարգը (հիմնված կենսաբանական, քիմիական և դրանք լրացնող հիդրոմորֆոլոգիական ու ֆիզիկաքիմիական որակի տարրերի վրա) կայուն հիմք կարող է հանդիսանալ ջրի որակի կարգավիճակի համապարփակ գնահատման, ինչպես նաև ջրի որակի իրատեսական նպատակների սահմանման համար, ինչն իր հերթին պատշաճ հիմք կհանդիսանա ջրի պահպանության և ջրի որակի «լավ» կարգավիճակի հասնելուն ուղղված միջոցառումների ծրագրի մշակման համար: 

Մակերևութային ջրային մարմինների կարգավիճակի գնահատման դիագրամը տրված է ստորև:

Աղբյուրը` մշակվել է ԵՄ ՋՇԴ համընդհանուր իրականացման ռազմավարության 10-րդ ուղեցուցային փաստաթղթի (Գետեր և լճեր. տիպաբանություն, հղումային պայմաններ և դասակարգման համակարգեր) հիման վրա

Ինչպես ցույց է տրվում վերը բերված նկարում, ըստ ՋՇԴ-ի` մակերևութային ջրային մարմինների կարգավիճակի գնահատումը ներառում է կենսաբանական, քիմիական, ֆիզիկաքիմիական և հիդրոմորֆոլոգիական որակի տարրեր (վերջին երկուսը` աջակցելու կենսաբանական որակի տարրերի գնահատմանը):

Մակերևութային ջրային մարմինների կարգավիճակի սահմանումն իրականում բաղկացած է 2 գնահատումից` էկոլոգիական կարգավիճակ և քիմիական կարգավիճակ: Որպեսզի մակերևութային ջրային մարմինը դասակարգվի որպես «լավ» կարգավիճակ ունեցող, պետք է բավարարվեն ինչպես էկոլոգիական, այնպես էլ քիմիական «լավ» կարգավիճակի չափանիշները:

Էկոլոգիական կարգավիճակը գնահատվում է` հիմնվելով մակերևութային ջրի որակի երեք խումբ պարամետրերի վրա` կենսաբանական, ընդհանուր պայմանները բնութագրող ֆիզիկաքիմիական պարամետրեր և ՋՇԴ Հավելված VIII-ով սահմանվող աղտոտիչները ներառող ֆիզիկաքիմիական պարամետրեր:










[bookmark: _Toc188278440]Նկար 3. Մակերևութային ջրային մարմինների կարգավիճակի դասակարգումն ըստ կարգավիճակի

Աղբյուրը` մշակվել է ԵՄ ՋՇԴ համընդհանուր իրականացման ռազմավարության 10-րդ ուղեցուցային փաստաթղթի (Գետեր և լճեր. տիպաբանություն, հղումային պայմաններ և դասակարգման համակարգեր) հիման վրա

Ստորև բերված նկար 4-ում ցուցադրվում է էկոլոգիական կարգավիճակի դասակարգումը ըստ ԵՄ ՋՇԴ սկզբունքների` հիմնված էկոլոգիական որակի հարաբերությունների վրա: 

[bookmark: _Toc188278441]Նկար 4. Էկոլոգիական կարգավիճակի դասակարգումը` հիմնված էկոլոգիական որակի հարաբերությունների վրա

Աղբյուրը` մշակվել է ԵՄ ՋՇԴ համընդհանուր իրականացման ռազմավարության 10-րդ ուղեցուցային փաստաթղթի (Գետեր և լճեր. տիպաբանություն, հղումային պայմաններ և դասակարգման համակարգեր) հիման վրա

Էկոլոգիական որակի դասակարգումը և էկոլոգիական որակի հարաբերությունների սահմանումը համարվում են ԵՄ ՋՇԴ-ի կողմից ներդրված մոնիթորինգի և գնահատման ամենաբարդ տարրերից: Էկոլոգիական կարգավիճակի դասակարգման առանցքային պահերից է յուրաքանչյուր տիպի մակերևութային ջրային մարմնի և կենսաբանական որակի յուրաքանչյուր տարրի համար «հղումային պայմանների» (կենսաբանական տարրերի համար սահմանված պայմաններ աղտոտման կամ ազդեցության բացակայության պարագայում) սահմանումը: Բնական ջրային մարմինների համար յուրաքանչյուր կենսաբանական տարրի կարգավիճակը սահմանվում է` չափելով տվյալ ջրային մարմնի համար սահմանված հղումային պայմանից շեղման միջակայքը, եթե այդպիսին կա: Կենսաբանական մոնիթորինգի համակարգերի արդյունքները թվային արժեքով արտահայտվում են որպես էկոլոգիական որակի հարաբերություններ (ԷՈՀ)` 1 («գերազանց» կարգավիճակ)-ից 0 («վատ» կարգավիճակ) միջակայքում: Մակերևութային ջրերի յուրաքանչյուր կատեգորիայի համար մոնիթորինգի համակարգի ԷՈՀ-ն բաժանվում է 5 դասի, որոնցից յուրաքանչյուրի սահմանների միջև թվային արժեքներ են տրվում: «Գերազանց» և «լավ», ինչպես նաև «լավ» և «բավարար» դասերի միջև սահմանային արժեքները սահմանվում են ԵՄ մակարդակով կազմակերպվող ինտերկալիբրացիոն աշխատանքների միջոցով:

Ի տարբերություն էկոլոգիական կարգավիճակի գնահատման` մակերևութային ջրային մարմինների քիմիական կարգավիճակի գնահատման ժամանակ օգտագործվում է այլ մոտեցում: Քիմիական կարգավիճակի դեպքում բավարար է գնահատել, թե արդյոք ջրային մարմինը «լավ» քիմիական կարգավիճակ ունի, թե ոչ: ԵՄ ՋՇԴ-ն ունի «առաջնային նյութերի և այլ հատուկ աղտոտիչների» խումբ: Այս նյութերը պետք է կրճատվեն, իսկ առաջնային վտանգավոր նյութերը պետք է ընդհանրապես բացառվեն:

[bookmark: _Toc188278442]Նկար 5. Մակերևութային ջրային մարմինների` ըստ ծանր մետաղների դասակարգման սխեմա

Աղբյուրը` ԵՄ «Անդրսահմանային գետերի կառավարման III փուլ – Կուր գետ – Հայաստան, Վրաստան և Ադրբեջան» ծրագիր, տեխնիկական հաշվետվություն «Ծրագրի երկրներում ջրի որակի գնահատման ներկա համակարգերի վերլուծություն` ՋՇԴ պահանջների համատեքստում», 2012 թ.:

[bookmark: _Toc188358877]3.4.2. Ստորերկրյա ջրային մարմինների գնահատման համակարգ

Ըստ ՋՇԴ մոտեցումների` բոլոր ստորերկրյա ջրային մարմինները դասակարգվում են որպես «լավ» և/կամ «վատ» քանակական և քիմիական կարգավիճակ ունեցող:

«Լավ» քիմիական կարգավիճակը նշանակում է, որ աղտոտիչների կոնցենտրացիան չի գերազանցում խմելու ջրի ազգային ստանդարտները և/կամ ստորերկրյա ջրերի համար կիրառվող ԵՄ նորմերը: Ստորերկրյա ջրերի քիմիական կարգավիճակի որոշման համար օգտագործվող հիմնական պարամետրերն են հաղորդականությունը և աղտոտիչների կոնցենտրացիաները: Քիմիական լավ կարգավիճակի վերաբերյալ առաջարկություններն ավելի մանրամասն նկարագրվում են Ստորերկրյա ջրերի դիրեկտիվի Հոդված 3-ում, որտեղ նշվում են. (ա) ստորերկրյա ջրերի որակի ստանդարտները (նկարագրվում են ստորև բերվող աղյուսակում) և (բ) որոշվելիք սահմանային արժեքները:
	
[bookmark: _Toc188276300]Աղյուսակ 8. Ստորերկրյա ջրերի որակի ստանդարտներ
	Աղտոտիչներ
	Սահմանային արժեքներ

	Նիտրատներ
	50 մգ/լ

	Պեստիցիդներում ակտիվ նյութեր, ներառյալ՝ դրանց հարաբերական մեթաբոլիտիկ, դեգրադացված և ռեակցիոն տարրերը
	0,1մկրգ/լ
0,5 մկրգ/լ (ընդհանուր)



Եթե ստորերկրյա ջրային մարմնին հարակից մակերևութային ջրային մարմինների և/կամ ցամաքային էկոհամակարգի համար քիմիական և/կամ էկոլոգիական «լավ» կարգավիճակ չկա, ապա պետք է կիրառել ավելի խիստ նորմեր, քան նշված են վերը բերված աղյուսակում: Օրինակ` եթե նիտրատի (NO3) արժեքները ստորերկրյա ջրերում պակաս են 50 մգ/լ-ից, սակայն հարակից մակերևութային ջրային մարմնում էվտրոֆացում է առաջացնում, ապա ակնհայտ է, որ նիտրատների համար պետք է սահմանել ավելի ցածր սահմանային արժեքներ: 

Կարգավիճակը գնահատելիս պետք է ագրեգացվեն ստորերկրյա ջրային մարմնում առկա մի քանի մոնիթորինգի դիտակետերի տվյալները` ներկայացնելու ողջ ջրային մարմինը: Նաև, եթե ստորերկրյա ջրային մարմնում հիդրոերկրաբանական պայմաններով պայմանավորված քիմիական նյութերի ֆոնային մակարդակն ավելի բարձր է, ապա այդ ֆոնային կոնցենտրացիաները պետք է հաշվի առնել սահմանային արժեքները որոշելիս: 

Ստորերկրյա ջրերի դիրեկտիվը պահանջում է, որ «սահմանային արժեքներ» սահմանվեն նաև այլ աղտոտիչների համար, որոնք ռիսկային են դարձնում ստորերկրյա ջրային մարմինը: Այսպիսով, բացի վերը բերված աղյուսակում նշված նիտրատներից և պեստիցիդներից, յուրաքանչյուր ստորերկրյա ջրային մարմնի համար պետք է հաշվի առնվեն նաև հետևյալ պարամետրերը.

· նյութեր, իոններ կամ ցուցանիշներ, որոնք կարող են հանդես գալ ինչպես բնական, այնպես էլ մարդածին գործունեության արդյունքում ` As, Cd, Pb, Hg, NH4+, Cl-, SO42-,
· մարդածին սինթետիկ նյութեր` տրիքլորէթիլեն, տետրաքլորէթիլեն,
· «աղերի կամ այլ ներթափանցում» հատկորոշող պարամետրեր` հաղորդականություն կամ Cl- և SO42-` կախված երկրաբանական պայմաններից:

Սահմանային արժեքներ պետք է սահմանվեն այն բոլոր աղտոտիչների համար, որոնք ստորերկրյա ջրային մարմինների բնութագրման ժամանակ հանդես են գալիս որպես ռիսկային դարձնող պարամետրեր` ըստ ՋՇԴ հոդված 4-ի նպատակների: Սա նշանակում է, որ եթե ընտրված պարամետրը տվյալ ստորերկրյա ջրային մարմինը ռիսկային չի դարձնում, ապա անհրաժեշտ չէ այդ պարամետրի համար սահմանային արժեքներ որոշել: Մյուս կողմից` երկրները պետք է որոշեն սահմանային արժեքներ այլ աղտոտիչների համար, որոնք վերը նշված ցանկում չկան, սակայն ստորերկրյա ջրային մարմինը դարձնում են ռիսկային: Սա ներառում է պարամետրեր, որոնք ներկա են էական քանակություններով և/կամ տարածված են ջրատար հորիզոնի լայն տարածքում, և ըստ այդմ՝ տեղական աղտոտումը չի նշանակում ստորերկրյա ջրային մարմնի «վատ» կարգավիճակ: 

Ստորերկրյա ջրային ռեսուրսների քանակական «լավ» կարգավիճակը սահմանվում է ԵՄ ՋՇԴ-ում որպես տվյալ ստորերկրյա ջրային մարմնում ստորերկրյա ջրային ռեսուրսների այնպիսի մակարդակ, որի դեպքում ջրառի երկարաժամկետ միջին տարեկան ծավալը չի գերազանցում առկա ռեսուրսի ծավալը: Քանակական կարգավիճակն արտահայտում է ստորերկրյա ջրային մարմնի վրա ջրառի ազդեցությունը: ՋՇԴ-ն առաջարկում է օգտագործել վերականգնվող ստորերկրյա ջրային ռեսուրսների միայն այն մասը, որը մնում է բոլոր բնապահպանական կարիքները բավարարելուց հետո կամ, այլ կերպ ասած, «լավ» քանակական կարգավիճակը նշանակում է, որ ջրառը չի գերազանցում ստորերկրյա ջրերի վերականգնումը: Ստորերկրյա ջրերի մակարդակների քանակական կարգավիճակի գնահատման համար սովորաբար չափումներ են կատարվում դիտահորերում: Ստորերկրյա ջրերի քանակական կարգավիճակի գնահատման համար, որպես լրացուցիչ տվյալներ՝ կարող են նաև օգտագործվել ջրաղբյուրների հոսքերը, գերխոնավ տարածքներում ջրի մակարդակները, ինչպես նաև երաշտների ժամանակ գետային հոսքերը:

Որպեսզի գնահատվի, թե արդյո՞ք ՋՇԴ-ով և Ստորերկրյա ջրերի դիրեկտիվով սահմանված «լավ» կարգավիճակներին հասնելու պայմանները բավարարվում են, թե ոչ, մշակվել են քանակական և քիմիական կարգավիճակներով դասակարգման մի շարք թեստեր: Քիմիական 5 թեստից վատագույնի դեպքում դասակարգումը համարվում է տվյալ ստորերկրյա ջրային մարմնի համընդհանուր քիմիական կարգավիճակ, իսկ քանակական 4 թեստից վատագույնի դեպքում` համընդհանուր քանակական կարգավիճակ: Սա «մեկը դուրս, բոլորը դուրս» համակարգն է, ինչպես որ պահանջվում է ՋՇԴ-ով: Եթե թեստերից որևէ մեկով ստացվոմ է «վատ» կարգավիճակ, ապա տվյալ ջրային մարմնի համընդհանուր կարգավիճակը համարվում է «վատ»:

Բոլոր թեստերը պետք է իրականացվեն բոլոր հարակից ստորերկրյա ջրային մարմինների համար, և գործընթացը չպետք է դադարեցվի, երբ առաջին «վատ» կարգավիճակը ստացվի: Ինչպես քանակական, այնպես էլ քիմիական կարգավիճակի թեստերի արդյունքները պետք է այնուհետև համակցվեն յուրաքանչյուր ստորերկրյա ջրային մարմնի համար «լավ/վատ» համընդհանուր կարգավիճակով դասակարգելու համար, ինչպես ցույց է տրվում ստորև բերվող նկարում: Եթե որևէ թեստ իրականացնելու համար տվյալները բավարար չեն, ապա հակառակ տեղեկատվության բացակայության պարագայում տվյալ թեստի համար ստորերկրյա ջրային մարմինը պետք է համարվի որպես «լավ» կարգավիճակ ունեցող` տեղեկատվության հուսալիության ցածր մակարդակով: Պետք է իրականացվի լրացուցիչ մոնիթորինգի և/կամ հետազոտություն, որպեսզի հնարավոր լինի դասակարգման հաջորդ ցիկլում տվյալ թեստը պատշաճ իրականացնել:

Աղբյուրը` ԵՄ «Միջազգային գետավազանների շրջակա միջավայրի պահպանություն» ծրագիր, տեխնիկական հաշվետվություն «Ստորերկրյա ջրային մարմինների դասակարգում», 2014 թ.:

Կա քիմիական կարգավիճակի 5 և քանակական կարգավիճակի 4 թեստ, որոնց որոշ տարրեր ընդհանուր են: Դասակարգման թեստերը համառոտ ներկայացվում են ստորև:

Աղյուսակ 9. Ստորերկրյա ջրերի դասակարգման թեստերի համառոտ նկարագիրը
	Թեստ
	Կարգավիճակ
	Նկարագրություն

	Աղային կամ այլ ներթափանցման բացակայություն
	Քանակական և քիմիական
	Քիմիական և/կամ քանակական «լավ» կարգավիճակի պայմանները չեն բավարարվում, եթե ստորերկրյա ջրային մարմին են ներթափանցում բնական ջրեր, որոնք ունեն ավելի բարձր հաղորդականություն/աղայնություն կամ ներթա-փանցում են տարբեր քիմիական բաղադրություն ունեցող ջրերի այլ ստորերկրյա կամ մակերևութային ջրային մարմիններից, որոնք աղտոտում են առաջացնում:

	Մակերևութային ջրերի քիմիական և էկոլոգիական վիճակի վատթարացման բացակայություն
	Քանակական և քիմիական
	Քիմիական «լավ» կարգավիճակի պայմանները չեն բավարարվում, երբ հարակից մակերևութային ջրային մարմինը չի հասնում իր համար սահմանված նպատակներին, սահմանային արժեքները գերազանցվում են և ստորերկրյա ջրերն առնվազն 50% մասնակցություն ունեն մակերևութային ջրերի ստանդարտում: Ստորերկրյա ջրերին առնչվող հիմնական որոշիչները հավանաբար կլինեն ֆոսֆորը (հիմնականում ցրված աղտոտման համար), ամոնիումը (հիմնականում կետային աղտոտման համար), թթվայնությունը և մետաղները (հիմնականում հանքարդյունաբերությունից արտանետումների համար), ինչպես նաև հատուկ աղտոտիչների համար շրջակա միջավայրի որակի ստանդարտները: 

	Ստորերկրյա ջրերին հարակից ցամաքային էկոհամակարգերի վրա բացասական ազդեցության բացակայություն
	Քանակական և քիմիական
	Ստորերկրյա ջրերին հարակից ցամաքային էկոհամակարգեր են հանդիսանում գերխոնավ տարածքները, որոնք կրիտիկական կախվածություն ունեն ստորերկրյա ջրերի հոսքերից և/կամ քիմիական ներդրումից` պահպանելու դրանց բարենպաստ էկոլոգիական պայմանները: Քիմիական «լավ» կարգավիճակի հասնելու պայմանները չեն բավարարվում, երբ հարակից էկոհամակարգերի էկոլոգիական խաթարված է ստորերկրյա ջրային մարմնի կողմից քիմիական տարրերի ներդրման, սահմանային արժեքների գերազանցման և ստորերկրյա ջրերով պայմանավորված` էկոլոգիական պայմանների չբավարարման պատճառով: Եթե ստորերկրյա ջրառն էական է համարվում որևէ հարակից մակերևութային ջրային մարմնում և դարձնում է այն ռիսկային` հոսքի ստանդարտը չբավարարելու առումով, ապա ողջ ստորերկրյա ջրային մարմինը ռիսկային է համարվում տվյալ թեստի շրջանակներում:

	Խմելու ջրի պահպանվող տարածքներ
	Քիմիական
	Քիմիական «լավ» կարգավիճակը պահանջում է մարդկանց սպառման համար նախատեսվող ջրառի կետում գնահատման իրականացում` պարզելու, թե արդյոք մարդածին ազդեցության պատճառով ստորերկրյա ջրերի վատթարացում կա, որը կարող է առաջ բերել մաքրման մակարդակի ավելացման անհրաժեշտություն: Ստորերկրյա ջրերի քիմիական «լավ» կարգավիճակի պայմանները չեն բավարարվում, երբ որևէ մեկ կամ մի քանի քիմիական տարրի կոնցենտրացիայի էական և կայուն աճի միտում կա ջրառի կետում, և երբ սահմանային արժեքները գերազանցվում են:

	Որակի ընդհանուր գնահատում
	Քիմիական
	Քիմիական «լավ» կարգավիճակի պայմանները չեն բավարարվում, երբ մոնիթորինգի առանձին կետում սահմանային արժեքները գերազանցվում են, իսկ ստորերկրյա ջրերի մոնիթորինգի տվյալների ներկայացուցչական ագրեգացումը ցույց է տալիս, որ կա շրջակա միջավայրի էական ռիսկ, որը պայմանավորված է տվյալ ստորերկրյա ջրային մարմնի վրա էական ճնշմամբ կամ տվյալ ստորերկրյա ջրային մարմնի՝ մարդկանց սպառման նպատակով օգտագործման էական խոչընդոտ:
Թեստի համընդհանուր նպատակն է գնահատել, թե արդյոք ստորերկրյա ջրերի աղտոտման ազդեցությունն այնքան է տարածված, որ խաթարի ստորերկրյա ջրային ռեսուրսների օգտագործումը ներկայում կամ ապագայում: Այն նպատակ չունի գնահատելու տեղական մակարդակով աղտոտման ազդեցությունները:

	Ջրի հաշվեկշիռ
	Քանակական և քիմիական
	Այս թեստի համար երկրները պետք է գնահատեն միջին տարեկան ջրառը` համեմատելով այն ստորերկրյա ջրային մարմնում առկա ստորերկրյա ջրային ռեսուրսների հետ: Առկա ստորերկրյա ջրային ռեսուրսները հաշվարկվում են` վերականգնման մակարդակից հանելով տվյալ ստորերկրյա ջրային մարմնից կախված մակերևութային ջրային մարմնի` էկոլոգիան պահպանելու համար անհրաժեշտ հոսքը: Բոլոր այն ջրային մարմինները, որտեղ առկա ստորերկրյա ջրային ռեսուրսները գերազանցում են միջին տարեկան ջրառը, դասակարգվում են որպես «լավ» կարգավիճակ ունեցող:

ԵՄ ՋՇԴ սկզբունքներին համահունչ մակերևութային և ստորերկրյա ջրային ռեսուրսների մոնիթորինգի համակարգի ներդնումը կարող է մի քանի տարի տևել: Ուստի ավելի գործնական կլինի այն իրականացնել փուլ-առ-փուլ գործընթացով: Միևնույն ժամանակ, հաշվի առնելով ՀԸԳՀ-ով Հայաստանի ստանձնած պարտավորությունը ներդնել ԵՄ ՋՇԴ սկզբունքներին համահունչ մոնիթորինգի համակարգ  ` առաջարկվում է գործընթնացը սկսել հնարավորինս շուտ:

ԵՄ ՋՇԴ սկզբունքներին համահունչ մոնիթորինգի համակարգ նախագծելիս առաջարկվում է իրականցնել հետևյալ քայլերը. 

Քայլ 1. Մոնիթորինգի համակագը պետք է հիմնվի գետավազանի բնութագրման ընթացքում հավաքագրված տեղեկատվության վրա, մասնավորապես` ճնշումների և ազդեցությունների վերլուծության և ջրային մարմինների քարտեզագրման վրա: 

Այդ առումով առաջարկվում է ևս մեկ անգամ մանրամասն վերլուծել ջրավազանային կառավարման պլանները և դրանց շրջանակներում իրականացված մակերևութային և ստորերկրյա ջրային մարմինների տարանջատումը և կարգավիճակների գնահատումը` հաշվի առնելով վերջին տարիներին ձեռք բերած գիտելիքները և տեղեկատվությունը: 

Մասնավորապես, առաջարկվում է վերանայել ստորերկրյա ջրային մարմինների տարանջատումը և հնարավորինս հետևել Սևանի և Հրազդանի ջրավազանային կառավարման պլանների մշակման շրջանակներում իրականացված տարանջատմանը, քանի որ, օրինակ` Հյուսիսային ջրավազանի ստորերկրյա ջրերի տարանջատման արդյունքնում ջրավազանի շատ տարածքներ չեն ծածկվում որևէ ստորերկրյա ջրային մարմնով:

Քայլ 2. Մոնիթորինգի համակագը պետք է լինի այնպիսին, որ ջրային մարմինների` ՋՇԴ սկզբունքներին համահունչ դասակարգում իրականացնելիս տրամադրի բնութագրման ժամանակ բացահայտված տվյալներ` նպատակ ունենալով աջակցել ջրավազանային կառավարման պլանի վերանայմանը, ինչպես նաև տեղեկացնել ջրերի կառավարման վերաբերյալ քաղաքական որոշումների կայացմանը: 

ՋՇԴ սկզբունքներին համահունչ դասակարգում իրականացնելու նախապայման է ՀՀ կառավարության 2011թ. հունվարի 27-ի «Կախված տեղանքի առանձնահատկություններից` յուրաքանչյուր ջրավազանային կառավարման տարածքի մակերևութային ջրային մարմիննեիր կարգավիճակների ջրի որակի նորմերը սահմանելու մասին» N75-Ն[footnoteRef:1] և 2024 թ. նոյեմբերի 15-ի «Ստորերկրյա ջրային մարմինների որակի նորմերը սահմանելու մասին» 1782-Ն[footnoteRef:2] որոշումների  վերանայումը: [1: ) https://www.arlis.am/documentview.aspx?docid=154730 ]  [2: ) https://www.e-gov.am/gov-decrees/item/43668/ ] 


Չնայած 2011 թ.-ին Հայաստանը մշակել է հինգ դասի վրա հիմնված ֆիզիկաքիմիական և քիմիական որակի գնահատման համակարգ` համանման ԵՄ ՋՇԴ-ի, այդուհանդերձ, դեռ շատ աշխատանք կա անելու, օրինակ` կարգավիճակների դասերի («լավ-միջին» կարգավիճակ) միջև սահմաններն ավելի հիմնավորելու, մոնիթորինգի պարամետրերի ցանկը վերանայելու, ինչպես նաև ներառելու այնպիսի աղտոտիչներ և առաջնային նյութեր, որոնք սահմանված են ԵՄ ՋՇԴ-ով: Ավելին, Հայաստանը մակերևութային ջրերի մոնիթորինգի և գնահատման համակարգում դեռևս չի ներդրել կենսաբանական և հիդրոմորֆոլոգիական կարգավիճակների գնահատման համակարգերը: Ուստի, առաջարկվում է լրամշակել գործող համակարգը` հաշվի առնելով բացերը և ԵՄ ՋՇԴ մոտեցումները:

Ինչ վերաբերում է ստորերկրյա ջրային մարմիններին, ապա դրանց քանակական և քիմիական կարգավիճակի գնահատման համակարգն ընդունվել է վերջերս: Սահմանվում են ստորերկրյա ջրային մարմինների որակի նորմերը` ըստ քիմիական 45 ցուցանիշի, իսկ ստորերկրյա ջրային մարմինների «լավ» և «վատ» կարգավիճակներն ըստ քանակական ցուցանիշների սահմանվում են` հաշվի առնելով տարեկան ջրառի ծավալը: Եթե միջին տարեկան ջրառի ծավալը չի գերազանցում ջրային մարմնի օգտագործելի ջրային ռեսուրսի ծավալի 95%-ը, քանակական կարգավիճակը համարվում է «լավ», հակառակ պարագայում` «վատ»: Հաշվի առնելով ԵՄ ՋՇԴ մոտեցման և սկզբունքների հետ առկա տարբերությունները, ինչպես նաև այն, որ ՀՀ կառավարության որոշմամբ ընդունված գնահատման համակարգն ուժի մեջ է մտնում 2027 թ.-ից, առաջարկվում է համապատասխան լրամշակման ենթարկել ստորերկրյա ջրային մարմինների քանակական և քիմիական կարգավիճակի գնահատման համակարգը` հաշվի առնելով ԵՄ ՋՇԴ մոտեցումները: 

Քայլ 3. Անհրաժեշտ է իրականացնել մակերևութային և ստորերկրյա ջրային մարմինների գնահատում`  բնապահպանական նպատակներին հասնելու առումով:

3ա. Եթե ջրային մարմիններն արդեն հասել են բնապահպանական նպատակներին կամ քիչ է հավանական, որ չեն հասնի, նշանակում է, որ ունեն «գերազանց» կամ «լավ» կարգավիճակ (մակերևութային ջրային մարմիններ) կամ «լավ» քիմիական և քանակական կարգավիճակ (ստորկերկրյա ջրային մարմիններ): Այդ դեպում իրականացվում է հսկողական մոնիթորինգ, որը ներառում է և՛ կենսաբանական, հիդրոմորֆոլոգիական, և՛ ֆիզիկաքիմիական որակի տարրեր (մակերևութային ջրերի համար) և՛ քանակական ու քիմիական մոնիթորինգ (ստորերկրյա ջրային մարմինների համար): Նմուշառման դիտակետերի նվազագույն քանակը, մոնիթորինգի հաճախականությունը, պարամետրերը և այլ մանրամասներ տրվում են 3.2.1 (մակերևութային ջրային մարմինների հսկողական մոնիթորինգ) և 3.3.1 և 3.3.2 (ստորերկրյա ջրային մարմինների քիմիական և քանակական մոնիթորինգ) բաժիններում:

Կենսաբանական որակի տարրերի մասով առաջարկվում է սկզբնական շրջանում կենտրոնանանալ բենթոսային մակրոանողնաշարավորների վրա` հաշվի առնելով «Հայհիդրոմետ» ՊՈԱԿ-ի մասնագետների ներկա կարողությունները: Մյուս տարրերի մոնիթորինգի համար առաջարկվում է դիտարկել ՀՀ գիտությունների ազգային ակադեմիայի (ԳԱԱ) ինստիտուտների հետ համագործակցության հնարավորությունը: Այսպես, ֆիտոպլանկտոնի և ձկների մոնիթորինգի որոշակի փորձառություն ունի ՀՀ ԳԱԱ կենդանաբանության և հիդրոէկոլոգիայի գիտական կենտրոնի Հիդրոէկոլոգիայի և ձկնաբանության ինստիտուտը: Ֆիտոբենթոսի (ջրիմուռներ) մոնիթորինգի մասով Հայաստանում, ցավոք, փորձառություն չկա:: Մակրոֆիտների (ջրային բույսեր) մոնիթորինգի որոշակի փորձառություն ունեն ՀՀ ԳԱԱ Թախտաջյանի անվան բուսաբանության ինստիտուտը և Հիդրոէկոլոգիայի և ձկնաբանության ինստիտուտը:

Հիդրոմորֆոլոգիական մոնիթորինգի հզորացման հիմնական կարիքները նշվել են 2.1 (Հիդրոլոգիական մոնիթորինգ) բաժնում: Հարկ է նշել, որ հիդրոլոգիական մոնիթորինգի բարելավումн առաջնահերթություն է ոչ միայն ԵՄ Ջրի շրջանակային դիրեկտիվի սկզբունքներին համահունչ մոնիթորինգի համատեքստում, այլ նաև բազմաթիվ ուրիշ նպատակներով, ինչպես օրինակ` հեղեղումների ռիսկի գնահատում և հեղեղումների վտանգի և ռիսկի քարտեզների կազմում (ԵՄ Հեղեղումների դիրեկտիվ), երաշտների ռիսկի գնահատում և կանխատեսում, ջրային հաշվեկշիռների կազմում` որպես գետավազանային կառավարման պլանավորման հիմք: 

3բ. Եթե ջրային մարմիններն ամենայն հավանականությամբ չեն հասնի բնապահպանական նպատակներին, ապա պետք է իրականացվի մակերևութային ջրային մարմինների գործառնական մոնիթորինգ կամ ստորերկրյա ջրային մարմինների գործառնական մոնիթորինգ:

Նմուշառման դիտակետերի նվազագույն քանակը, մոնիթորինգի հաճախականությունը, պարամետրերը և այլ մանրամասներ տրվում են 3.2.2 (մակերևութային ջրային մարմինների գործառնական մոնիթորինգ) և 3.3.1 և 3.3.2 (ստորերկրյա ջրային մարմինների քիմիական և քանակական մոնիթորինգ) բաժիններում:

Քայլ 4. Մոնիթորինգի համակագը, որը մշակվում է ջրավազանային կառավարման պլանի յուրաքանչյուր ցիկլի համար, պետք է  պարբերաբար վերանայվի` հասցեագրելու մարդածին ազդեցության և մակերևութային ջրերի էկոլոգիայի վերաբերյալ բարելավված գիտելիքները, ինչպես նաև գնահատելու ջրային մարմինների կարգավիճակի բարելավմանն ուղղված միջոցառումների արդյունավետությունը:

Վերոնշյալ քայլերն իրականացնելիս պետք է հաշվի առնել նաև հետևյալ ընդհանրական նկատառումները.

· Մոնիթորինգի դիտակետերի/նմուշառման տեղադիրքերի ընտրությունը պետք է հիմնվի տարածքի` մարդածին ճնշման առումով ներկայացուցչականության վրա: Հնարավորության սահմաններում պետք է օգտագործվեն մոնիթորինգի ընթացիկ ծրագրում ընդգրկված նմուշառման միևնույն դիտակետերը և պարամետրերը` տվյալների երկարաժամկետ շարք ստանալու նպատակով:
· Մոնիթորինգի դիտակետերի քանակը, մոնիթորինգի պարամետրերի և նմուշառման հաճախականությունը պետք է նվազագույնի հասցնել` մոնիթորինգի ծրագրի իրականացման ծախսերը առավելագույս կրճատելու համար: Որպես ընդհանուր ուղեցույց սովորաբար նշվում է բացահայտված յուրաքանչյուր ջրային մարմնում առնվազն մեկ դիտակետ ունենալու անհրաժեշտությունը:
· Մոնիթորինգի համակարգը պետք է օպտիմիլացվի պլանավորման, քաղաքականության որոշումների կայացման, ջրավազանյին կառավարման պլանների ստուգման և վերանայման (մասնավորապես` բնութագրման, ռիսկային ջրային մարմինների ցանկի կազմման և ճնշումների ու ազդեցությունների վերլուծության) նպատակներով տեղեկատվության տրամադրման հնարավորինս ծախսարդյունավետ լինելու նպատակով, ինչպես նաև միջոցառումների ծրագրի ազդեցության վերաբերյալ տեղեկատվությունը հնարավորինս ծախսարդյունավետ դարձնելու նպատակով: 

